
ᓄᕕᐱᕆ 15, 2005 



 

ᑐᙵᓱᒋᑦᓯ ᐃᓐᓇᐃᑦ, ᐅᖃᖅᑎᑦᓯᔩ, ᓯᕗᓕᖅᑎᑦ, ᒪᓕᒐᓕᐅᖅᑏᑦ ᐊᒻᒪᓗ ᓄᓇᕗᒻᒥᐅᑦ. 
 
ᐅᐱᒍᓱᒃᑐᖓ ᓯᕗᓪᓕᖅᐹᒥ ᑭᒡᒐᖅᑐᖅᑐᖓ ᑲᒥᓯᓇᐅᓂᕐᒥᒃ, ᒪᓕᒐᓕᐅᖅᑏᑦ ᒐᕙᒪᒧᑦ ᑲᑎᒪᒋᐊᕐᓂᐊᓕᕐᒥᒻᒪᑕ 
ᓯᕗᓂᑦᑎᓐᓂ ᐊᑐᕐᓂᐊᑕᑦᑎᓐᓂᒃ ᐊᐅᓚᑦᓯᐊᕈᓐᓇᖁᓪᓗᒋᑦ.  

ᐅᐱᑉᐳᖓ ᑭᒡᒐᖅᑐᐃᔪᓐᓇᕋᒪ ᓄᓇᕗᒻᒥᐅᓂᒃ ᐱᒃᑯᓕᔪᒻᒪᕆᐊᓘᓪᓗᖓᓗ ᐅᖃᓪᓚᒍᓐᓇᓕᕋᒪ ᑯᐃᓐ 
ᑭᒡᒐᖅᑐᖅᑎᒋᓪᓗᓂᖓ ᐅᖃᓪᓚᒍᓐᓇᕋᒪ ᐱᖓᔪᖓᓐᓂ ᑲᑎᒪᓂᖃᖅᑎᓪᓗᒋᑦ ᐊᐃᑉᐸᖓᓂ ᒪᓕᒐᓕᐅᕐᓂᕐᒥᒃ 
ᒪᓕᒐᓕᐅᖅᐸᓪᓕᐊᑎᓪᓗᒋᑦ ᓄᓇᕗᒻᒧᑦ 

ᓯᕗᓂᖓᓂ ᑕᐃᒪᙵᓪᓗ ᑎᒃᑯᐊᖅᑕᐅᓚᐅᖅᑎᓪᓗᖓ ᐄᐳᕈ 21, 2005-ᒥ ᐱᖓᔪᒋᔭᐅᓪᓗᖓ ᑯᐃᓐ 
ᑭᒡᒐᖅᑐᖅᑎᒋᖃᑦᑕᖅᑕᖏᓐᓂ ᓄᓇᕗᒻᒧᑦ, ᓄᒃᑕᖃᑦᑕᖅᓯᒪᔪᖓ ᑕᒫᓂ ᓄᓇᑦᑎᓐᓂ ᐅᔾᔨᕈᓱᒃᓯᒪᑦᑎᐊᖅᖢᖓᓗ 
ᑕᒪᐃᓐᓄᑦ ᑲᔪᓯᓂᖃᑦᑎᐊᕈᒪᓂᖏᓐᓂᒃ ᖃᓄᐃᓕᐅᕈᒪᓪᓚᑦᑖᖃᑦᑕᕐᓂᕆᔭᖏᓪᓗ ᓄᓇᕗᒻᒥᐅᑦ   

ᑲᔪᓯᓂᖃᑦᑎᐊᕈᒪᓂᕐᒥᒃ ᐱᑕᖃᖅᐳᖅ ᓄᓇᕗᒻᒥᐅᑦ ᒥᒃᓵᓄᑦ, ᑭᓇᐅᖕᒪᖔᑦᑕ ᓄᓇᕗᒻᒥᐅᑕᐅᓪᓗᑕ ᓄᓇᖃᖅᖢᑕ 
ᑲᓇᑕᐅᑉ ᓄᑖᖑᓛᕆᔭᖓᓂ ᐊᕕᒃᑐᖅᓯᒪᓂᖏᓐᓂᑦ. ᐱᒃᑯᒍᓱᒍᓐᓇᑦᑎᐊᖅᓕᖅᐳᒍᑦ ᑕᒪᒃᑯᓂᖓ 
ᑲᔪᓯᑎᖃᑦᑕᖅᓯᒪᔭᑦᑎᓐᓂᒃ. 

ᐱᑕᖃᕆᕗᖅᑕᐅᖅ ᖃᓄᐃᓕᐅᕈᒪᓪᓚᑦᑖᕐᓂᕆᔭᐅᔪᒥᒃ, ᑐᙵᕕᖃᖅᑎᑕᐅᓪᓗᓂ ᐱᓕᕆᐊᒃᓴᖅᑕᖃᒻᒪᕆᖕᓂᖓᓂᒃ 
ᐱᓕᕆᔭᕆᐊᖃᖅᑐᓂᒃ ᓄᓇᕗᒻᒥᐅᑦ ᐃᓂᑖᒻᒪᕆᒍᓐᓇᓚᐅᙱᓐᓂᖏᓐᓂᒃ ᐃᓂᒋᔭᕆᐊᖃᖅᖢᓂᔾᔪᒡᓗ ᑲᓇᑕᒥ 
ᑲᓇᑕᒥᐅᑕᐅᖃᑕᐅᓕᕐᓗᑕ ᓄᓇᕗᒻᒥᐅᓪᓗ ᐃᓅᓯᖃᕈᓐᓇᓕᕐᓗᑎᒃ ᐊᔾᔨᒋᔭᐅᔪᒥᒃ, ᐱᔨᑦᑎᕋᖅᑕᐅᕙᒡᓗᑎᒡᓗ 
ᐱᕕᖃᖅᑎᑕᐅᕙᒡᓗᑎᒡᓗ ᐊᓯᑦᑕ ᑲᓇᑕᒥᐅᑕᐃᑦ ᐊᑐᖃᑦᑕᖅᑕᖏᓐᓂᒃ ᑲᒪᓇᕆᔪᓐᓃᖅᖢᓂᔾᔪᒃ.    

ᑕᒪᓐᓇ ᐊᑯᓐᓂᖃᕐᓂᖅ ᖃᓂᒌᓕᖅᑎᒃᑲᓐᓂᕋᓱᖕᓂᐊᕐᓗᒍ, ᒐᕙᒪᒃᑯᑦ ᑲᔪᓯᓂᖃᑦᑎᐊᕐᓂᐊᕋᓱᒋᕗᑦ 
ᖃᓄᐃᓕᐅᕈᒪᓪᓚᑦᑖᕐᓂᕆᔭᖓᓪᓗ ᑕᐃᒪᐃᑦᑐᓐᓇᕋᓱᒋᓪᓗᓂᔾᔪᒃ ᑲᑎᒪᔪᖄᕐᓂᐊᖅᑎᓪᓗᒍ ᓯᕗᓕᖅᑎᓂᒃ ᒥᓂᔅᑕᓂᒃ 
ᑲᓇᑕᓕᒫᒥᓗ ᓄᓇᖃᖅᑳᖅᑐᑦ ᓯᕗᓕᖅᑎᖏᓐᓂᒃ ᑭᓘᓇ-ᒥ ᓄᕕᐱᕆ 25-ᖑᓕᖅᐸᑦ. 

ᑖᓐᓇ ᐊᒡᒋᖅᑐᖅ ᑲᑎᒪᓂᐅᓛᖅᑐᖅ ᐃᓱᒪᒃᓴᖅᓯᐅᕐᕕᐅᓛᖅᑐᖅ ᓄᑖᓂᒃ ᐱᒋᐊᖅᑕᐅᔪᓐᓇᖅᑐᓂᒃ 
ᓄᓇᖃᖅᑳᖅᑐᓄᑦ ᐱᓪᓗᐊᑕᐅᓂᖏᓐᓄᑦ ᒪᑯᑎᒎᓇᖅ, ᐋᓐᓂᐊᖃᖅᑕᐃᓕᑎᑦᑎᕙᖕᓂᕐᒧᑦ, ᐃᓕᓐᓂᐊᖅᑐᓕᕆᓂᕐᒧᑦ, 
ᐃᒡᓗᖃᖅᑎᑦᑎᕙᖕᓂᕐᒧᑦ ᑮᓇᐅᔾᔭᒃᓴᕋᓱᒃᐸᖕᓂᕐᒧᓪᓗ  – ᑕᒪᕐᒥᑦᑎᐊᕐᓗ ᑖᒃᑯᐊ ᐃᓄᖕᓄᑦ ᐊᒥᓱᓄᑦ ᓄᓇᕗᒻᒥ 
ᐃᓅᖃᑦᑕᕐᓂᖏᓐᓂᒃ ᓱᓕᓂᖃᑦᑎᐊᖅᖢᓂᓗ, ᓱᓕ ᐱᓕᕆᐊᒃᓴᖃᐅᕐᓂᑦᑎᓐᓂᒃ. 

ᑐᙵᓱᒃᑎᑦᑎᕗᒍᑦ ᑲᓇᑕᐅᑉ ᓯᕗᓕᖅᑎᐊᑕ ᐱᓕᕆᔪᒪᒻᒪᕆᖕᓂᕆᔭᖓᓂᒃ ᑕᒪᓐᓇ ᐊᑯᓐᓂᖃᕐᓂᕆᔭᕗᑦ 
ᓴᖅᑭᔮᖅᑐᖅ ᓄᓇᖃᖅᑳᖅᑐᓂ ᐊᓯᖏᓐᓂᓗ ᑲᓇᑕᒥᐅᓂ ᖃᓂᒌᓕᖅᑎᑉᐸᓪᓕᐊᔪᒪᓪᓗᓂᐅᒃ   

ᓴᙱᓂᕆᔭᖓᑦ, ᐱᓇᔪᓪᓚᑦᑖᕈᒪᓂᖓᑦ, ᐃᓛᒃᑰᕐᓂᖓᓪᓗ ᐃᓱᒪᒃᓴᖅᓯᐅᕈᓐᓇᑦᑎᐊᕐᓂᕆᔭᖓᓪᓗ ᐃᓅᖃᑎᑦᑕ 
ᓄᓇᕗᒻᒥᒃ ᑕᕝᕙᒻᒪᕆᙳᖅᑎᑦᑎᔾᔪᑎᒋᓚᐅᖅᑕᖓᑦ. ᑕᒪᒃᑯᐊ ᑕᕙ ᐃᓕᖅᑯᓯᕆᔭᐅᕙᒃᑐᑦ 
ᓯᕗᓂᒃᓴᑦᑎᓐᓄᙵᐅᔾᔪᑎᒋᕙᓪᓕᐊᔪᓐᓇᖅᑕᕗᑦ. 

ᐅᓪᓗᒥ ᓄᓇᕗᒻᒥᐅᑦ ᐋᖅᑭᒃᓱᐃᕙᓪᓕᐊᖕᒪᑕ ᓄᓇᒥᓂᒃ ᓴᐳᔾᔨᓯᒪᐅᔮᕐᔪᒃᖢᑎᒡᓗ ᐊᔾᔨᖃᙱᑦᑐᓂᒃ 
ᐃᓕᖅᑯᓯᕆᕙᒃᑕᒥᓂᒃ, ᐅᖃᐅᓯᕐᒥᓂᒃ ᐊᒃᑐᐊᓂᕆᕙᒃᑕᒥᓂᒡᓗ ᓄᓇᒧᑦ.  

ᓯᕗᓪᓕᕐᓂ ᐊᕐᕌᒍᓐᓂᒃ 11-ᓂᒃ ᐃᓅᓂᖃᓚᐅᖅᓯᒪᑎᓪᓗᖓ ᖃᑯᑐᒻᒥ ᑭᒻᒥᕈᒻᒥᓗ ᐅᖃᕈᓐᓇᑐᐃᓐᓇᖅᖢᖓᓗ 
ᐃᓄᒃᑎᑐᑦ, ᐅᔾᔨᕆᔭᖃᑦᑎᐊᕐᓂᖅᓴᐅᔪᖓ ᐱᒻᒪᕆᐅᓂᖏᓐᓂᒃ ᐃᓕᖅᑯᓯᕆᕙᒃᑕᕗᑦ, ᐅᖃᐅᓯᖅᐳᑦ 
ᐊᒃᑐᐊᓂᕆᔭᕗᓪᓗ ᓄᓇᒧᑦ. 

ᐃᓚᒋᔭᐅᓂᔅᓯᓐᓄᑦ ᑕᕝᕙᓂ ᒪᓕᒐᓕᐅᕐᕕᖕᒥ ᓄᓇᕗᒻᒥᐅᓂᒃ ᑕᕝᕙ ᑭᒡᒐᖅᑐᐃᕗᓯ  -- ᐃᓱᒪᒋᕙᒃᑕᖏᓐᓂᒡᓗ 
ᓂᕆᐅᒋᔭᖏᓐᓂᒡᓗ. 

ᐊᐴᑎᓂᐊᕈᔅᓯᐅᒃ ᑎᑭᒃᑐᒪᔭᓯ ᑭᔅᒐᖅᑐᐃᔨᐅᓂᔅᓯᓐᓄᑦ ᓄᓇᕗᒻᒥᐅᓂᒃ ᖃᐅᔨᒪᔪᖓ ᐱᓕᕆᒻᒪᕆᒍᒪᓂᔅᓯᓐᓂᒃ 
ᐃᓄᐃᑦ ᖃᐅᔨᒪᔭᑐᖃᖏᑕ ᖃᓄᐃᓕᐅᕈᓐᓇᖅᑎᑦᑎᓂᖏᓐᓄᑦ ᓲᕐᓗ ᐅᓇ ᐋᔩᖃᑎᒌᖕᓂᖅ 
(ᖃᓄᐃᓕᖓᓕᖅᑎᑦᑎᓂᐊᕐᓂᖅ ᐃᓱᒪᒃᓴᖅᓯᐅᕈᑎᒋᐊᓪᓚᓚᐅᖅᖢᒋᑦ ᐅᖃᖃᑎᒌᖕᓂᒃᑯᑦ ᐊᖏᖃᑎᒌᖕᓂᒃᑯᓪᓗ.)   
 
ᑕᒪᒃᑯᐊ ᐃᓕᖅᑯᓯᕆᔭᐅᕙᒃᑐᑦ ᓇᓗᓇᐃᔭᖅᓯᒪᔪᑦ ᐅᑯᓇᓂ, ᐱᓇᓱᐊᖅᑕᕗᑦ 2004-2009, ᒐᕙᒪᒃᑯᑦ 
ᖃᓄᐃᓕᐅᖅᐸᓪᓕᐊᓂᕐᒥᓄᑦ ᐊᑐᖅᖢᓂᔾᔪᒃ ᐃᓕᔅᓯᓗ ᐃᑲᔪᓚᐅᖅᖢᓯ ᓴᖅᑭᑎᖦᖢᒋᑦ ᐊᐃᑉᐸᖓᓄᑦ 
ᐱᓕᕆᐊᒃᓴᕆᑎᑕᐅᓂᐊᖅᑕᒥᓄᑦ. ᑐᕌᕆᔭᐅᔪᒪᔪᑦ ᑎᑭᑕᐅᔪᒪᔪᓪᓗ ᑕᓯᐅᕈᑎᒋᖃᑦᑕᖅᐸᓯᐅᒃ ᐱᓇᔪᑦᑕᔅᓯᓐᓄᑦ 
ᓴᙱᒃᑎᒋᐊᖅᑎᑦᑎᔾᔪᑎᒋᑐᐃᓐᓇᙱᓪᓗᒋᑦ ᑭᒃᑯᑐᐃᓐᓇᓄᑦ ᒐᕙᒪᒋᔭᑦᑎᓐᓂᒃ ᓴᖅᑭᑉᐸᓪᓕᐊᔪᓂᓗ 
ᑮᓇᐅᔾᔭᒃᓴᕐᕕᐅᔪᓐᓇᖃᑦᑕᕐᓂᐊᖅᑐᓂ, ᑭᓯᐊᓂᓗᑦᑕᐅᖅ ᖃᐅᔨᒪᓂᖃᑦᑎᐊᕈᒪᒧᑦ ᐃᓄᐃᑦ 
ᐱᕚᓪᓕᖅᑎᑕᐅᒐᓗᐊᕐᒪᖔᑕ ᑕᐃᒪᐃᓕᐅᖅᑐᖃᕐᓂᖓᓄᑦ.    
 
ᐃᒃᐱᒋᔭᖃᑦᑎᐊᖅᑐᒍᑦ ᑲᑎᑕᐅᓯᒪᔪᓂᒃ ᐃᓱᒪᑐᔫᓂᖏᓐᓂᒃ ᐃᓐᓇᕆᔭᕗᑦ ᐅᕙᑦᑎᓐᓂᒡᓗ ᐃᑲᔪᖃᑦᑕᖅᑐᑦ 
ᑲᑎᖅᓱᐃᓂᕐᒧᑦ ᐃᓕᖅᑯᓯᑐᖃᕆᔭᐅᔪᓂᒃ ᑕᒪᒃᑯᓄᖓ ᒫᓐᓇ ᖃᐅᔨᒪᓂᕆᔭᐅᓕᖅᑐᓄᑦ.  
 
ᐃᓐᓇᐃᑦ ᓴᖅᑭᑎᑦᑎᕙᒃᑐᑦ ᐱᔪᒪᓂᖃᑦᑎᐊᕐᓂᕐᒥᒃ ᐃᓕᖅᑯᓯᑐᖃᖅᑎᒍᓪᓗ ᐊᒃᑐᐊᓂᖃᕐᓂᕐᒥᒃ 
ᐃᓅᖃᑎᒋᕙᓚᐅᖅᑕᒥᓂᑦ ᐃᓅᓕᖅᑐᓄᑦ ᐃᓕᖅᑯᓯᓕᕆᔨᒃᑯᓪᓗ ᑕᒪᑐᒥᖓ ᐊᒃᑐᐊᓂᕆᔭᐅᔪᒥᒃ 
ᓴᙱᓕᖅᑎᑦᑎᒋᐊᒃᑲᓐᓂᕈᒪᓯᒪᓪᓗᑎᒃ. ᐱᒋᐊᖅᑎᑦᑎᓂᐊᖅᑐᑦ ᓯᕗᓪᓕᖅᐹᖅᓯᐅᑎᒥᒃ ᐱᓕᕆᐊᖑᓚᐅᑲᖕᓂᐊᖅᑐᒥᒃ 
ᒪᕐᕉᖕᓂ ᓄᓇᕗᒻᒥᐅᓂᑦ ᓄᓇᒋᔭᐅᔪᓂᒃ.  
ᑕᒪᓐᓇ ᐱᓕᕆᐊᖑᓚᐅᑲᖕᓂᐊᖅᑐᖅ ᑐᕌᖓᑎᑕᐅᕗᖅ ᓴᙱᒃᑎᒋᐊᖅᑎᑦᑎᓂᕐᒥᒃ ᖃᓄᐃᓕᐅᖅᑎᐅᕙᖕᓂᖏᓐᓂᒃ 
ᐃᓐᓇᐃᑦ ᓄᓇᓕᖕᓂ ᖃᓄᐃᙱᑦᑎᐊᕐᓂᕐᒧᑦ ᐱᓕᕆᐊᖑᕙᒃᑐᓂ ᑭᐅᔾᔪᑕᐅᓪᓗᓂᓗ ᐃᓅᖃᑎᒌᒃᐸᒃᑐᑦ 
ᖃᓄᐃᖏᑦᑎᐊᕐᓂᕐᒧᑦ ᐃᓱᒪᒋᔭᒃᓴᖁᑎᖏᓐᓂ ᑐᙵᕕᖃᖅᑎᑕᐅᓪᓗᓂ ᐃᓄᐃᑦ ᐃᓅᖃᑎᒌᒃᐸᖕᓂᕐᒧᑦ 
ᐊᓐᓂᕆᔭᖏᓐᓂᒃ. .   
 
ᑭᓯᐊᓂ, ᑭᒃᑯᑐᐃᓐᓇᓄᑦ ᑖᒃᑯᐊ ᒐᕙᒪᒋᔭᐅᔪᑦ ᓵᑦᑎᐊᕐᒥᐅᑕᖃᓕᖃᑦᑕᕐᒪᑕ ᐊᒥᓱᓂᒃ ᐃᓱᒪᒋᔭᒃᓴᓂᒃ ᑕᐅᑐᒃᖢᑎᒃ 
ᐊᖏᓂᖅᓴᒧᑦ. ᓲᕐᓗ ᒪᑯᓂᖓ, ᐋᖅᑭᒃᓯᔭᕆᐊᖃᖅᑐᒍᑦ ᐊᑮᑦᑐᕆᔭᐅᔪᓂᒃ ᐱᓯᒪᔭᑦᑎᓐᓂᒃ ᐃᒡᓗᓕᕆᓂᕐᒧᑦ, 
ᓄᓇᓕᖕᓂ ᐊᑐᖅᑕᐅᕙᒃᑐᓄᑦ ᐊᔪᕈᓐᓃᖅᓴᖅᑎᑦᑎᓂᕐᒥᓗ. 
 
ᑕᐃᒪᐃᓕᐅᕈᒪᒍᑎᒃ ᑖᒃᑯᐊ ᒐᕙᒪᒃᑯᑦ ᐊᔪᙱᓐᓂᕆᔭᐅᓕᖅᐸᒃᑐᓂᒃ ᐱᔭᕆᐊᓖᑦ. ᐊᒻᒪᓗ 
ᑮᓇᐅᔭᖁᑎᑖᕆᐊᖃᖅᖢᑎᒃ ᑕᒪᑐᒧᖓ.  
 
ᑭᓯᐊᓂ, ᑮᓇᐅᔭᖁᑎᒋᔭᐅᓂᐊᖅᑐᓂᒃ ᐊᔪᖅᓴᖅᑎᑕᐅᖃᑦᑕᕐᓂᖅ ᐃᓚᒋᔭᐅᖃᑕᐅᕗᖅ ᑐᐊᕕᕐᓇᓪᓚᑖᖃᑕᐅᓪᓗᓂ 
ᐃᓱᒪᒋᔭᒃᓴᓂ ᓵᑦᑎᐊᕐᒥᐅᑕᕆᓕᖃᑦᑕᖅᑕᖏᓐᓂ ᓄᓇᕗᑦ ᒐᕙᒪᒃᑯᖏᑕ . ᑮᓇᐅᔭᓄᑦ ᖃᓄᐃᓕᓯᒪᓂᖓᑦ 
ᓵᑦᑎᐊᕐᒥᐅᑕᕆᔭᖓᑦ ᐃᓱᒫᓗᖕᓇᖅᑐᒻᒪᕆᐅᕗᖅ ᐃᓱᒪᒋᔭᐅᒻᒪᕆᒋᐊᖃᖅᖢᓂᓗ. 
 
ᐱᔾᔪᑎᒋᓪᓗᒍ ᖃᓄᖅᑑᕐᓂᖅ (ᑲᔪᓯᑎᑦᑎᔪᓐᓇᑦᑎᐊᕐᓂᖅ ᐱᑭᒃᑲᓗᐊᕐᓗᓂ ᐃᓱᒪᒃᓴᖅᓯᐅᕈᑎᖃᕈᓐᓇᑦᑎᐊᕐᓂᕐᓗ) 
ᑖᒃᑯᐊ ᒐᕙᒪᒃᑯᑦ ᕿᓂᖅᐳᑦ ᓄᑖᓂᒃ ᐊᑐᖔᕈᓐᓇᖅᑕᒥᓂᒃ ᐋᖅᑭᒃᓱᐃᕙᓪᓕᐊᓂᐊᕐᓗᑎᒃ ᑲᑎᖅᓱᖅᓯᒪᔪᓂᒃ 
ᐊᑐᑕᐅᔪᓐᓇᖅᑐᓂᒃ ᑭᒃᑯᑐᐃᓐᓇᓄᑦ ᐱᔨᑦᑎᕋᖅᐸᖕᓂᕐᒥ. ᐊᑐᖅᑕᐅᓕᒪᖃᑦᑕᕆᐊᖃᖅᑐᒍᑦ ᐱᓕᕆᐊᖑᔪᓂᒃ 
ᐱᓕᕆᒃᑲᓐᓂᑐᐃᓐᓇᕐᓂᕐᒥᒃ ᐱᐅᓂᖅᐹᒃᑯᓪᓗ ᐊᑐᕐᓗᒋᑦ ᒪᓂᒪᕙᒌᖅᑐᑦ/ 
 
ᑕᕝᕙᓂ ᒪᓕᒐᓕᐅᖅᑏᑦ ᑲᑎᒪᓂᖃᖅᑎᓪᓗᒋᑦ, ᐊᐱᕆᔭᐅᓂᐊᖅᑐᓯ ᐋᖅᑭᓯᖁᔭᐅᓗᓯ ᑮᓇᐅᔭᖅᑐᖃᑦᑕᖅᑐᓄᑦ 
ᐃᒡᓗᕐᔪᐊᖁᑎᒋᔭᐅᔪᓄᑦ ᓄᓇᓕᖕᓂᓗ ᐊᑐᖅᑕᐅᕙᒃᑐᓄᑦ ᐱᓕᕆᐊᖑᔪᓂ.  
 
ᒐᕙᒪᒃᑯᑦ ᐊᒃᓱᕈᖅᖢᑎᒃ ᐱᓕᕆᕗᑦ ᖃᐅᔨᒪᓂᖃᑦᑎᐊᕈᒪᒧᑦ ᓄᓇᕗᒻᒥᐅᑦ ᐱᕚᓪᓕᖅᑎᑕᐅᒐᓗᐊᕐᒪᖔᑕ 
ᐊᔪᕐᓇᙱᓐᓂᓕᒫᖓᒍᑦ ᑕᕝᕙᙵᑦ ᑮᓇᐅᔭᓂᒃ ᐊᑐᖅᑐᖃᕐᓂᖓᓂᑦ. ᓲᕐᓗ, ᐋᖅᑭᒃᓱᐃᕙᓪᓕᐊᔪᑦ 
ᐊᑐᕈᓐᓇᖃᑦᑕᕐᓂᐊᖅᑕᒥᓂᒃ ᓴᖅᑭᑎᑦᑎᓂᐊᖅᑐᓂᒃ ᐱᓕᕆᐊᖑᔪᑦ ᖃᑯᒎᕋᔭᕐᓂᖏᓐᓂᒃ ᐋᖅᑭᒃᓱᖅᑕᐅᓗᑎᒃ ᑕᒪᓐᓇ 
ᐊᔪᕈᓐᓃᖅᓴᕐᓂᖅ, ᐃᖅᑲᓇᐃᔭᖅᑎᑦᑎᓂᖅ ᑳᓐᑐᓛᖃᒃᑲᓐᓂᖅᑎᑦᑎᓂᕐᒧᓪᓗ ᐱᕚᓪᓕᕈᑕᐅᔪᓐᓇᖅᑐᑦ ᐱᐅᓂᖅᐹᒃᑯᑦ 
ᐊᑐᖅᑕᐅᔪᕐᓇᕐᒪᖔᑕ 

ᑎᓴᒪᓂᒃ ᑮᓇᐅᔭᓄᑦ ᒪᓕᒐᒃᓴᐅᓂᐊᖅᑐᓂᒃ ᓴᖅᑭᑎᑦᑎᔪᖃᕐᓂᐊᖅᑐᖅ ᐃᓱᒪᒃᓴᖅᓯᐅᕈᑎᒋᔭᕆᐊᖃᕐᓂᐊᖅᑕᔅᓯᓐᓂᒃ 
ᑕᕝᕙᓂ ᑲᑎᒪᓂᖃᖅᑎᓪᓗᓯ. 
 
ᐅᑯᐊᖑᓂᐊᖅᑐᑦ, ᓈᒻᒪᓈᖅᑎᑦᑎᓂᕐᒧᑦ (ᐊᖏᔫᑎᓄᑦ) ᒪᓕᒐᖅ, 2006-2007, ᐱᔪᓐᓇᖅᑎᑦᑎᓪᓗᓂ ᓄᓇᕗᑦ 
ᒐᕙᒪᖓᓂᒃ ᐊᖏᔫᑎᓄᑦ ᐊᑐᕐᓂᐊᖅᑕᒥᓂᒃ ᑮᓇᐅᔭᓂᒃ ᐊᕐᕌᒍᒋᔭᐅᔪᒧᑦ ᐃᓱᖃᖅᖢᓂ ᒫᔾᔨ 31, 2007. 
  
ᐱᓂᐊᕐᒥᔪᓯᑦᑕᐅᖅ ᖄᒃᑲᓐᓂᐊᒍᑦ ᓈᒻᒪᓈᖅᑎᑦᑎᓂᕐᒧᑦ (ᐊᖏᔫᑎᓄᑦ) ᒪᓕᒐᕐᒥᒃ, ᓈᓴᐅᑎᓕᒃ 2, 2005-2006, 
ᐱᔪᓐᓇᖅᑎᑦᑎᓪᓗᓂ ᓄᓇᕗᑦ ᒐᕙᒪᖓᓂᒃ ᖄᒃᑲᓐᓂᐊᒍᑦ ᐊᖏᔫᑎᓄᑦ ᐊᑐᕐᓂᐊᖅᑕᒥᓂᒃ ᑮᓇᐅᔭᓂᒃ 
ᐊᕐᕌᒍᒋᔭᐅᔪᒧᑦ ᐃᓱᖃᖅᖢᓂ ᒫᔾᔨ 31, 2006.  
  
ᐊᒻᒪᓗᑦᑕᐅᖅ, ᐊᐱᕆᔭᐅᓂᐊᕐᒥᔪᓯ ᐃᓱᒪᒃᓴᖅᓯᐅᖁᔭᐅᓗᓯ ᖄᒃᑲᓐᓂᐊᒍᑦ ᓈᒻᒪᓈᖅᑎᑦᑎᓂᕐᒧᑦ (ᐊᐅᓚᓂᕐᒧᑦ 
ᑲᒪᒋᔭᖃᕐᓂᕐᒧᓪᓗ) ᒪᓕᒐᕐᒧᑦ, ᓈᓴᐅᑎᓕᖕᒧᑦ 2, 2005-2006 ᐱᔪᓐᓇᖅᑎᑦᑎᓪᓗᓂ ᓄᓇᕗᑦ ᒐᕙᒪᖓᓂᒃ 
ᖄᒃᑲᓐᓂᐊᒍᑦ ᐊᑐᒃᑲᓐᓂᕈᓐᓇᖅᑎᖦᖢᒋᑦ ᐊᐅᓚᓂᕐᒧᑦ ᑲᒪᒋᔭᖃᕐᓂᕐᒧᓪᓗ ᑮᓇᐅᔭᓂᒃ ᐊᑐᖅᑕᐅᓇᔭᖅᑐᓂᒃ 
ᐊᕐᕌᒍᒋᔭᐅᔪᒧᑦ ᐃᓱᖃᕐᓗᓂ ᒫᔾᔨ 31, 2006. 
 
ᑭᖑᓪᓕᕐᒥᒃ, ᐃᓚᒋᐊᕈᑎᓂᒃ ᑮᓇᐅᔭᓂᒃ ᐋᖅᑭᒃᓯᔪᖃᕐᓂᐊᖅᑐᖅ (ᐊᐅᓚᓂᕐᒧᑦ ᑲᒪᒋᔭᖃᖅᐸᖕᓂᕐᒧᓪᓗ), ᓈᓴᐅᑖ 4, 
2004-05. ᐱᔾᔪᑎᒋᔭᖓ ᑖᔅᓱᒪ ᒪᓕᒐᒃᓴᐅᑉ ᑐᓂᓯᔪᒪᒧᑦ ᐃᓚᒋᐊᕈᑎᒃᓴᒃᑲᓐᓂᕐᓂᒃ ᐱᔾᔪᑎᖃᕐᓗᑎᒃ 
ᐊᒃᑐᖅᓯᓂᕆᔭᖏᓐᓄᑦ ᐊᕐᕌᒎᑉ ᐃᓱᓕᓐᓂᖓᑕ ᑮᓇᐅᔭᓕᕆᓂᕐᒧᑦ ᐋᖅᑭᒋᐊᖅᑕᐅᔪᓄᑦ. 
 
ᑕᒪᒃᑯᐊ ᒪᓕᒐᒃᓴᐃᑦ ᓴᖅᑭᑎᑕᐅᕙᓪᓕᐊᓕᓵᖅᐳᑦ ᒫᓐᓇᐅᓕᖅᑐᖅ ᓄᓇᕐᔪᐊᒥ ᐅᕐᓱᐊᓘᑉ ᐊᑭᖓ 
ᐊᑭᑦᑐᕆᐊᖅᓯᒪᓂᖅᓴᐅᓕᖅᑎᓪᓗᒍ 50-ᐳᓴᒥᒃ ᐊᕐᕌᓂᐅᓚᐅᖅᑐᒥᑦ. ᑕᒪᑐᒪᓂ ᐊᕐᕌᒍᒥ, ᓄᓇᕗᑦ ᐊᑭᓖᓚᐅᖅᐳᑦ 
$30-ᒥᓕᐊᓐ-ᑲᓐᓂᕐᓂᒃ ᐅᖅᓱᒧᑦ ᐊᕐᕌᓂᒥᒃ ᐊᑭᓕᐅᑎᒋᓚᐅᖅᑕᒥᓂᑦ ᑕᐃᒪᓐᓇ ᐊᒥᓲᓂᖅᓴᐅᓗᑎᒃ ᑕᒪᕐᒥᑲᓴᑦᑎᐊᖅ 
ᐊᒥᓱᕈᕆᐊᕐᓂᕆᔭᖏᑦ ᐊᑭᓕᖅᑕᐅᓂᐊᖅᑐᑦ ᓄᓇᕗᑦ ᒐᕙᒪᒃᑯᖏᓐᓂᑦ. 
 
ᑕᒪᓐᓇ ᐱᔾᔪᑎᒋᓪᓗᒍ ᐅᓇ ᑕᑯᓗᒍ, ᒐᕙᒪᑐᖃᒃᑯᑦ ᑮᓇᐅᔭᐃᑦ ᑐᓂᔭᖏᑦ ᐅᑭᐅᖅᑕᖅᑐᒥ ᓄᓇᖃᕐᓂᕐᒧᑦ 
ᑮᓇᐅᔭᓕᕆᓂᕐᒧᑦ ᐋᖅᑭᒃᓱᖅᓯᒪᔭᖏᑦ ᐱᕈᖅᐸᓪᓕᐊᕌᕐᔪᖃᑦᑕᖅᑐᖅ ᐊᕐᕌᒍᑕᒫᑦ 3.5-ᐳᓴᒥᒃ. ᑕᐃᒪᐃᓐᓂᖓᓄᑦ, 
ᐊᕕᒃᓯᒪᓂᕆᔭᐅᓪᓗᑕ ᐊᑐᓗᐊᖅᑕᐃᓕᒪᔭᕆᐊᖃᕐᓂᐊᖅᑐᒍᑦ ᑮᓇᐅᔭᓂᒃ ᖃᐅᔨᒪᓂᖃᑦᑎᐊᕈᒪᒧᑦ ᐊᑐᕈᓐᓇᖅᑕᑦᑕ 
ᐃᓗᐊᓂ ᐊᑐᕋᓗᐊᕐᒪᖔᑦᑕ. 
 
ᓄᓇᕗᑦ ᒐᕙᒪᖓ ᑕᒪᑐᒥᖓ ᐱᓕᕆᐊᖃᖅᐳᑦ ᒐᕙᒪᑐᖃᒃᑯᓐᓄᑦ ᑮᓇᐅᔭᓄᑦ ᐊᑐᖅᑕᐅᖃᑦᑕᕐᓂᐊᖅᑐᓂᒃ 
ᐃᓕᓴᖅᓯᓯᒪᔪᓂᒃ ᐱᔭᐅᔪᒪᓯᒪᔪᓂᒃ ᓄᓇᕗᒻᒥᐅᓄᑦ ᐊᔾᔨᖃᙱᑦᑐᒥᒡᓗ ᐊᕙᑎᖃᕐᓂᑦᑎᓐᓂᒃ ᐃᓅᕝᕕᒋᓪᓗᑎᒍ. 
 
ᓄᓇᕗᒻᒥᐅᑦ ᐱᔭᕆᐊᖃᖅᑐᑦ ᐊᕕᒃᓯᒪᓂᕆᔭᒥᓄᑦ ᑮᓇᐅᔭᓕᕆᓂᕐᒧᑦ ᐊᑐᖃᑦᑕᕐᓂᐊᖅᑕᒥᓂᒃ 
ᖃᐅᔨᒪᑦᑎᐊᕈᑎᒋᓂᐊᖅᑕᒥᓂᒃ ᐊᕐᕌᒍᑕᒫᖅᓯᐅᑎᕗᑦ ᑐᓂᔭᐅᑐᐃᓐᓇᖃᑦᑕᖅᑐᑦ ᐱᕈᖅᐸᓪᓕᐊᓂᐊᕋᓗᐊᕐᒪᖔᑕ 
ᓈᒻᒪᒃᑐᒃᑯᑦ ᐱᕕᖃᖅᑎᑦᑎᑐᐃᓐᓇᙱᓪᓗᑎᒃ ᐊᕕᒃᓯᒪᓂᕆᔭᑦᑕ ᒐᕙᒪᖓᓂᒃ ᓴᖅᑭᑎᑦᑎᔪᓐᓇᕐᓂᖓᓂᒃ 
ᐱᔨᑦᑎᕋᕈᓐᓇᕐᓂᖏᓐᓂᒡᓗ ᐊᔾᔨᖃᖅᑐᓂᒃ ᐊᓯᑦᑎᓐᓂ ᑲᓇᑕᒥᐅᑕᐅᖃᑎᑦᑎᓐᓂᒃ, ᑭᓯᐊᓂᓗᑦᑕᐅᖅ 
ᖃᐅᔨᒪᔾᔪᑕᐅᑦᑎᐊᕐᒥᓗᑎᒃ ᑕᒪᓐᓇ ᐊᕕᒃᓯᒪᓂᕆᔭᕗᑦ ᐊᑐᓕᕈᓐᓇᕐᕕᖃᖅᑎᒻᒥᓗᒍ ᓯᕗᓂᒃᓴᑦᑎᓐᓂ 
ᑮᓇᐅᕝᔭᒃᓴᕋᓱᖕᓂᕐᒧᑦ ᐱᕕᐅᓕᕈᓐᓇᖃᑦᑕᖅᑐᓂᒃ. 
 
ᓄᓇᕗᒻᒥᐅᑦ ᐱᔪᒪᓂᖃᑦᑎᐊᖅᐳᑦ ᐃᓛᒃᑰᕈᓐᓇᖅᓯᕚᓪᓕᕐᓂᕐᒥᒃ ᑐᓂᓯᓂᖅᓴᐅᕚᓪᓕᕈᓐᓇᖅᓯᓗᑎᒡᓗ 
ᑲᓇᑕᒥᐅᑕᐅᖃᑎᒥᓄᑦ.  
 
ᑕᒪᓐᓇ ᐱᔾᔪᑎᒋᓪᓗᒍ ᑕᕝᕙ ᓄᓇᕗᒻᒥᐅᑦ ᕿᓂᖅᐳᑦ ᓅᑎᑦᑎᓂᕐᒥᒃ ᓴᙱᓂᕆᔭᐅᓇᔭᖅᑐᒥᒃ ᒐᕙᒪᑐᖃᒃᑯᓐᓂᑦ 
ᐊᕕᒃᓯᒪᓂᕐᒥᓄᑦ ᐊᖏᖃᑎᒌᒍᑎᒥᒃ. ᑕᕝᕙᓂ ᐊᖏᖃᑎᒌᒍᑎᒥ ᓄᓇᕗᒻᒥᐅᑦ ᕿᓂᕐᓂᐊᖅᑐᑦ ᑮᓇᐅᔭᓄᑦ 
ᐊᒥᖅᑳᕈᓐᓇᐅᑕᐅᓂᐊᖅᑐᓂᒃ ᓇᓕᒧᒃᓱᖅᑐᓂᑦ ᐊᑐᖅᑕᐅᔪᓐᓇᖅᑐᓄᑦ ᐊᒥᖅᑳᒃᓂᕐᒧᑦ ᐋᖅᑭᒃᑕᐅᓂᐊᖅᑐᓄᑦ 
ᖃᖓᑦᑎᐊᒃᑯᑦ ᐋᖅᑭᒃᑕᐅᓚᐅᖅᑐᓄᑦ ᑲᓇᑕᐅᑉ ᑲᓇᖕᓇᒥᐅᑕᖁᑎᖏᓐᓄᑦ.  
 
ᓅᑎᑦᑎᓂᖅ ᓴᙱᓂᕆᔭᐅᔪᒥᒃ ᓄᓇᕗᒻᒧᑦ ᐃᓚᒋᔭᐅᓇᔭᖅᐳᖅ ᖃᓄᐃᓕᐅᖅᐸᓚᐅᕐᓂᕐᒧᑦ ᐱᓕᕆᐊᖑᕙᓪᓕᐊᔪᓂᒃ 
ᓄᓇᑦᑎᓐᓂᒃ-ᓴᓇᕙᓪᓕᐊᓂᕐᒥᒃ ᑲᓇᑕᒧᑦ ᓴᙱᓂᖅᑖᒃᓂᒃᒥᒡᓗ ᓄᓇᕗᒻᒥᐅᓄᑦ, ᐱᓗᐊᙳᐊᖅᖢᓂ ᐃᓄᖕᓄᒃ 
ᐃᓄᒋᐊᖕᓂᖅᓴᓄᑦ. 

ᐊᑐᖅᐸᓪᓕᐊᔪᒪᔭᕗᑦ ᓅᑎᑦᑎᓂᖅ ᓴᙱᓂᕆᔭᐅᓇᔭᖅᑐᒥᒃ ᑐᙵᕕᖃᖅᑎᑕᐅᓂᐊᖅᑐᖅ ᐃᓱᒪᒋᔭᐅᓯᒪᔪᒥᑦ 
ᑕᒪᒃᑯᐊ ᓄᓇᕗᒻᒥᐅᑦ ᐱᑖᖅᑎᑕᐅᓪᓗᐊᑕᕆᐊᖃᖅᐸᖕᓂᖏᓐᓂᒃ ᓄᓇᕘᑉ ᓄᓇᑐᐃᓐᓇᒥ 
ᐊᑐᖅᑕᐅᔪᓐᓇᖅᑐᖁᑎᖏᓐᓂᒃ. 
 
ᖃᐅᔨᒪᓂᖃᐃᓐᓇᕋᓱᖃᑦᑕᕐᓂᐊᖅᐳᒍᑦ ᐊᑐᖅᑕᐅᓇᔭᖅᑐᑦ ᓅᑎᑦᑎᓂᕐᒧᑦ ᐊᑲᐅᙱᑦᑐᒃᑯᑦ 
ᐊᒃᑐᖅᓯᓂᖃᙱᒃᑲᓗᐊᕐᒪᖔᑕ ᓄᓇᕗᒻᒥᐅᑦ ᑮᓇᐅᔭᓄᑦ ᐱᔾᔪᑎᒋᖃᑦᑕᖅᑕᖏᑕ ᐋᖅᑭᒃᓱᖅᓯᒪᔭᖏᓐᓂᒃ. 
ᐃᒪᓐᓇᖔᖅ ᐅᖃᐅᓯᕆᓗᒍ, ᐱᑕᖃᕆᐊᖃᒻᒪᕆᒃᐳᖅ ᑮᓇᐅᔭᑎᒍᑦ ᐱᕚᓪᓕᕈᑕᐅᔪᓐᓇᖅᑐᓂᒃ ᓄᓇᕗᒻᒥᐅᓄᑦ, 
ᑕᐃᒪᐃᙱᑉᐸᑦ ᑕᒪᓐᓇ ᓅᑎᑦᑎᓂᖅ ᓴᙱᓂᕆᔭᐅᓇᔭᖅᑐᒥᒃ ᑐᑭᖃᕋᔭᙱᑉᐳᖅ. 
   
ᓄᓇᕗᑦ ᐃᓚᒋᔭᐅᕗᖅ ᑲᓇᑕᒥᑦ ᐊᒃᖢᙱᓐᓂᖃᑦᑎᐊᖅᖢᓂ ᓄᓇᒥ ᐊᑐᖅᑕᐅᔪᓐᓇᖅᑐᓂᒃ, ᐃᓚᒋᔭᐅᓪᓗᑎᒃ ᒎᓗ 
ᐊᓕᒎᔭᐃᓪᓗ ᑎᓯᔪᑦ, ᐊᒻᒪᓗᑦᑕᐅᖅ ᐊᖏᔪᒻᒪᕆᖕᓂᒃ ᐊᑐᖅᑕᐅᔪᓐᓇᖅᑐᓂᒃ ᓱᓕ ᐱᔭᐅᓇᓱᒃᓯᒪᙱᑦᑐᓂᒃ 
ᐅᖅᓱᐊᓗᖕᒥᒃ ᒑᓯᒥᒡᓗ. 
 
ᐊᕕᒃᓯᒪᓂᕆᔭᕗᑦ ᑕᑯᔭᐅᕙᓪᓕᐊᑐᐃᓐᓇᖅᐳᖅ ᐱᔪᒥᓇᕐᕕᒃᑕᖃᒻᒪᕆᖕᓂᖓᓂᒃ ᑕᒪᒃᑯᓄᖓ 
ᐅᔭᕋᕐᓂᐊᖅᑕᐅᕙᒃᑐᓄᑦ ᑮᓇᐅᔭᓕᐅᕋᓱᖕᓂᕐᒥᒃ. ᑮᓇᐅᔭᓕᐅᕋᓱᒡᕕᐅᕙᓪᓕᐊᓂᖓ ᓄᓇᒥ ᕿᓂᕐᓂᕐᒥ 
ᐋᖅᑭᒃᓯᕙᓪᓕᐊᓂᕐᒥᓗ ᓂᕆᐅᒋᔭᐅᕗᖅ  $150-ᒥᓕᐊᓂᒃ ᖄᖏᖅᓯᓂᐊᕋᓱᒋᔭᐅᓪᓗᓂ ᓄᓇᕗᒻᒥ ᐊᐃᑉᐸᖓᓄᑦ 
ᐊᕐᕌᒍᒧᑦ ᑕᐃᒪᐅᒃᑲᓐᓂᖅᑎᓪᓗᒍ. ᑐᕌᕆᔪᒪᔭᕗᑦ ᐊᖏᓂᖅᐹᒃᑰᖅᑎᓐᓇᓱᒡᓗᒍ ᑮᓇᐅᔭᑎᒍᑦ ᐱᕚᓪᓕᕈᑕᐅᔪᓐᓇᖅᑐᖅ 
ᑖᒃᑯᓇᓂ ᑮᓇᐅᔭᓕᐅᕋᓱᒃᑐᓂ ᑕᒪᐃᓐᓄᑦ ᓄᓇᕗᒻᒥᐅᓄᑦ. 
 
ᓯᕗᓪᓕᖅᐹᖅ ᐅᔭᕋᖕᓂᐊᕐᕕᐅᓂᐊᖅᑐᖅ ᐱᒋᐊᖅᐸᓪᓕᐊᓕᕐᒥᑎᓪᓗᒋᑦ ᐅᔭᕋᒃᓯᐅᕐᓂᐅᖃᑦᑕᕐᓂᐊᓕᕐᒥᔪᒥ ᑕᒫᓂ 
ᐊᕕᒃᓯᒪᓂᕆᔭᑦᑎᓐᓂ ᒫᓐᓇᒃᑯᑦ  ᓴᓇᔭᐅᕙᓪᓕᐊᓕᖅᐳᖅ. ᑖᓐᓇ Jericho ᐊᓕᒎᔭᕐᓄᑦ ᑎᓯᔪᓄᑦ ᐅᔭᕋᖕᓂᐊᕐᕕᒃ 
ᓂᕆᐅᒋᔭᐅᕗᖅ ᐱᒋᐊᓛᕋᓱᒋᔭᐅᓪᓗᓂ ᓴᖅᑭᑎᑦᑎᕙᓪᓕᐊᓕᕐᓗᓂ ᓄᓇᕗᒻᒥ ᐊᓕᒎᔭᕐᓂᒃ ᑎᓯᔪᓂᒃ ᑕᒪᑐᒪᓂ ᒫᔾᔨᒥ 
ᐊᒡᒋᖅᑐᒥ. 
  
ᑕᒪᑐᒪ ᐊᕕᒃᓯᒪᓂᕆᔭᑦᑕ ᐱᓕᕆᖃᑎᖃᖅᐸᖕᓂᖓ ᒐᕙᒪᑐᖃᒃᑯᓐᓂᒃ ᐃᓗᓕᖃᐅᑦᑎᐊᖅᑐᒻᒪᕆᐊᓘᕗᖅ 
ᐱᒻᒪᕆᐊᓘᓪᓗᓂᓗ. ᐃᓚᖓᑕ ᐱᓕᕆᖃᑎᒋᕙᖕᓂᕆᔭᑦᑕ ᐃᓚᖃᖅᐳᖅ ᐊᑐᓕᖅᑎᑦᑎᓂᕐᒥᒃ ᓄᓇᕗᒻᒥᒃ 
ᓄᓇᑖᕐᓂᕐᒧᑦ ᐊᖏᖃᑎᒌᒍᑎᓂᒃ. 
 
ᓄᓇᕗᑦ ᒐᕙᒪᖓᑦ ᐱᓕᕆᒻᒪᕆᒍᒪᓯᒪᕗᑦ ᐊᑐᕆᐊᖃᖅᑕᒥᓂᒃ ᐊᑐᑦᑎᐊᕐᓗᑎᒃ ᓄᓇᕗᒻᒥᒃ ᓄᓇᑖᕐᓂᕐᒧᑦ 
ᐊᖏᖃᑎᒌᒍᑎᓂ, ᑭᓯᐊᓂ ᑕᐃᒪᐃᑦᑐᓐᓇᔾᔮᙱᑦᑐᑦ ᐃᓄᑑᓗᑎᒃ ᐃᓛᒃᑰᕐᓗᑎᒃ. 
 
ᑕᐃᒪᐃᓐᓂᖓᓄᑦ ᑕᕝᕙ ᒐᕙᒪᒃᑯᑦ ᐱᓕᕆᕐᔪᐊᕋᓱᒃᑐᒻᒪᕆᐅᕗᑦ ᐊᖏᖃᑎᒌᒍᑎᒧᑦ ᑎᑭᓯᒪᓕᕈᒪᒧᑦ 
ᐊᖏᖃᑎᒋᓯᒪᓕᕐᓗᒋᑦ ᒐᕙᒪᑐᖃᒃᑯᑦ ᐅᑭᐅᖅᑕᖅᑐᒥᐅᓄᑦ ᐱᓕᕆᕝᕕᒋᕙᒃᑕᖓᓄᑦ ᐊᑐᓕᖅᑎᑦᑎᔪᒪᓂᕐᒧᑦ 
ᑳᓐᑐᓛᒋᔭᐅᔪᒧᑦ ᑖᔅᓱᒧᖓ ᓄᓇᕗᒻᒥᒃ ᓄᓇᑖᕐᓂᕐᒧᑦ ᐊᖏᖃᑎᒌᒍᑎᓂ.  
 
ᒪᐃ 26, 2005-ᖑᑎᓪᓗᒍ ᐃᖅᑲᑐᐃᔨᕐᔪᐊᖑᓚᐅᖅᑐᖅ ᐳᕆᑎᔅ ᑲᓚᒻᐱᐊᒥᐅᓄᑦ ᐃᖅᑲᖅᑐᐃᔨ ᑖᒪᔅ ᐴᔾᔪ 
ᑎᒃᑯᐊᖅᑕᐅᓚᐅᖅᓯᒪᔪᖅ ᐱᓕᕆᔨᐅᖁᔭᐅᓪᓗᓂ ᐊᑐᓕᖅᑎᑦᑎᓂᕐᒧᑦ ᑳᓐᑐᓛᓂᒃ ᐋᔨᖃᑎᒌᖕᓂᕐᒥᒃ.  
 
ᐊᕕᒃᓯᒪᓂᕆᔭᑦᑎᓐᓄᑦ ᒐᕙᒪᒋᔭᐅᔪᖅ ᓂᕆᐅᒋᔭᖃᑦᑎᐊᖅᐳᑦ ᑖᔅᓱᒥᖓ ᑭᖑᓪᓕᖅᐹᖅᓯᐅᑎᒥᒃ 
ᐅᓂᒃᑳᕐᓂᕆᓛᖅᑕᖓᓂᒃ ᖃᓄᐃᓕᐅᖁᔨᓇᔭᕐᓂᖓᓂᒡᓗ ᐊᖅᑭᒃᓯᔪᒪᓂᐊᕐᓗᓂ ᐊᓂᒍᖅᑎᑕᐅᓯᒪᙱᑦᑐᓂᒃ 
ᐃᓱᒪᒋᔭᒃᓴᓂᒃ. 
 
ᐱᑕᖃᙱᓐᓂᖓ ᐊᑐᓕᖅᑎᑦᑎᓂᕐᒧᑦ ᑳᓐᑐᓛᒋᔭᐅᔫᑉ ᐱᐅᙱᑦᑐᒃᑯᑦ ᐊᒃᑐᖅᓯᓯᒪᕗᖅ ᐃᓄᐃᑦ 
ᐊᔪᕈᓐᓃᖅᓴᖅᑎᑕᐅᕙᖕᓂᖏᓐᓂᒃ, ᐃᓂᒋᔭᐅᕙᒃᑐᓂᒃ ᑭᒃᑯᑐᐃᓐᓇᓄᑦ ᒐᕙᒪᒋᔭᐅᔪᒥᑦ ᐃᓄᖕᓄᓪᓗ 
ᑲᑐᔾᔨᖃᑎᒌᖑᔪᓄᑦ. 
 
ᒐᕙᒪᒃᑯᑦᑕᐅᖅ ᓂᕆᐅᒋᔭᖃᕆᕗᑦ ᐃᓱᓕᑎᑦᑎᓇᔭᕐᓂᕐᒥᒃ ᐅᑭᐅᖅᑕᖅᑐᒥ ᖃᓄᐃᓕᐅᖅᐸᓪᓕᐊᓂᐊᕐᓂᕐᒧᑦ 
ᐋᖅᑭᒃᓱᖅᓯᒪᔭᒥᓂᒃ.  

ᐅᖃᐅᓯᐅᔪᖅᑕᖃᓚᐅᖅᓯᒪᑎᓪᓗᒍ ᐊᕐᕌᒍᑲᓴᑦᑎᐊᖑᓕᖅᑐᒥᒃ ᒐᕙᒪᑐᖃᒃᑯᑦ ᐊᖏᓚᐅᖅᓯᒪᓂᖏᓐᓂᒃ 
ᑐᓂᓯᔪᒪᓂᕋᖅᖢᑎᒃ ᐱᕈᖅᓴᕋᓱᒃᑲᔭᖅᑕᒥᓂᒃ $40-ᒥᓕᐊᓂᒃ ᓄᓇᕗᒻᒥ ᐊᕐᕌᒍᐃ ᐱᖓᓱᑦ ᐅᖓᑎᑦᑎᐊᖓᓂ. 
 
ᒐᕙᒪᒃᑯᑦ ᐊᑐᕈᒪᓯᒪᕗᑦ ᐆᒥᖓ ᐊᑐᖅᑕᐅᔪᓐᓇᖅᑐᒥᒃ ᐱᕈᖅᑎᑦᑎᓇᓱᖕᓂᐊᕈᑎᒃ ᐅᑭᐅᖅᑕᖅᑐᒥ 
ᖃᓄᐃᓕᐅᖅᐸᓪᓕᐊᓂᐅᓇᔭᖅᑐᒥᒃ: $20-ᒥᓕᐊᓐ ᐊᑐᖅᑕᐅᔪᒃᓴᐅᑕᐅᕗᑦ ᐋᖅᑭᒃᓱᐃᕙᓪᓕᐊᓂᕐᒧᑦ 
ᐊᖏᒡᓕᒋᐊᖅᑎᑦᑎᓂᕐᒧᓪᓗ ᑮᓇᐅᔾᔭᒃᓴᕋᓱᖕᓂᕆᕙᒃᑕᑦᑎᓐᓂᒃ $20-ᒥᓕᐊᓐ-ᓗ ᐊᑐᖅᑕᐅᓗᑎᒃ 
ᐱᒋᐊᖅᑕᐅᓇᔭᖅᑐᓄᑦ ᐋᖅᑭᒃᓱᐃᔾᔪᑕᐅᓗᑎᒃ ᓴᙱᓂᖅᓴᒥᒃ ᐃᓕᖅᑯᓯᕆᔭᐅᕙᒃᑐᑐᖃᕐᓄᑦ 
ᑐᙵᕕᒋᔭᐅᖃᑦᑕᕐᓂᐊᖅᑐᓂᒃ. ᑖᒃᑯᐊᒃ ᑕᕝᕙ ᓯᕗᓪᓕᖅᐸᐅᔾᔭᐅᔪ,ᔫᒃ ᐊᖏᖅᑕᐅᓚᐅᖅᑐᒃ ᐊᑕᖏᖅᖢᑎᑦ 
ᒪᓕᒐᓕᐅᖅᑏᑦ ᑲᑎᒪᓂᖃᖅᑎᓪᓗᒋᑦ ᐊᕐᕕᐊᓂ ᐃᓕᔭᐅᓯᒪᓪᓗᑎᒡᓗ ᖃᓄᐃᓕᐅᖅᐸᓪᓕᐊᔭᕆᐊᖃᖅᑕᑦᑎᓐᓂ 
ᐅᑯᓇᓂ-ᐱᓇᓱᐊᖅᑕᕗᑦ. 
 
ᐋᖅᑭᒃᓱᐃᕙᓪᓕᐊᓂᕐᒧᑦ ᐊᖏᒡᓕᑎᑦᑎᕙᓪᓕᐅᓂᕐᒧᓪᓗ ᑮᓇᐅᔾᔭᒃᓴᕐᓂᕆᕙᒃᑕᑦᑎᓐᓂᒃ, $5-ᒥᓕᐊᓂᒃ 
ᓴᓂᕐᕙᐃᔪᖃᕈᒪᕗᖅ ᓄᓇᓕᖕᓄᑦ ᐱᕙᓪᓕᐊᓂᕐᒧᑦ ᐱᓕᕆᔾᔪᑕᐅᓂᐊᖅᑐᓂᒃ ᑕᐅᑐᒃᑕᖃᓪᓗᐊᑕᕐᓗᑎᒃ 
ᐃᑲᔪᖅᑐᐃᓂᕐᒥᒃ ᓯᐊᒻᒪᒃᑎᕐᕕᐅᓯᒪᙱᑦᑐᓂᒃ ᓄᓇᓕᖕᓂᒃ. 
 
 
ᓴᙱᓂᕆᓇᔭᖅᑕᖏᑦ ᓯᐊᒻᒪᒃᑎᕐᕕᐅᓯᒪᙱᑦᑐᑦ ᓄᓇᓖᑦ ᐱᕐᔪᐊᒻᒪᕆᐊᓘᕗᖅ ᐱᕈᖅᐸᓪᓕᐊᓂᕆᔭᑦᑎᓐᓄᑦ, 
ᑲᔪᓯᓂᖃᕐᓂᕆᔪᓐᓇᖅᑕᑦᑎᓐᓄᑦ ᐃᓅᓯᕆᕙᒃᑕᑦᑎᓐᓄᓪᓗ. ᒐᕙᒪᒃᑯᑦ ᑐᑭᓯᐅᒪᔪᑦ ᐃᓚᖏᑦ ᓄᓇᓖᑦ ᑕᒫᓂ 
ᐊᕕᒃᓯᒪᓂᕆᔭᑦᑎᓐᓂ ᐊᒥᖅᑳᕐᕕᐅᖃᑦᑕᖅᓯᒪᙱᒻᒪᑕ ᓇᓕᒧᒃᓱᖅᑎᑕᐅᓪᓗᑎᒃ ᐱᕈᖅᐸᓪᓕᐊᓂᕆᔭᑦᑎᓐᓄᑦ 
ᑮᓇᐅᔾᔭᒃᓴᕈᓐᓇᕐᓂᕆᔭᑦᑎᓐᓄᓪᓗ. ᑕᒪᓐᓇ ᑭᐅᔾᔪᑕᐅᓗᓂ, ᐃᑲᔪᐃᓐᓇᕐᓂᐊᖅᑐᖅ ᓴᖅᑭᔮᖅᑎᑦᑎᑦᑎᐊᕋᓱᒡᓗᓂᓗ 
ᑮᓇᐅᔾᔭᒃᓴᕋᓱᖕ `ᓂᕐᒧᑦ ᐱᕙᓪᓕᐊᓂᐅᓇᔭᖅᑐᓂᒃ ᑕᒪᒃᑯᓇᓂ ᓯᐊᒻᒪᒃᑎᕐᕕᐅᓯᒪᙱᑦᑐᓂ ᓄᓇᓕᖕᓂ./  
 
ᐊᒻᒪᓗᑦᑕᐅᖅ, $5-ᒥᓕᐊᓂᒃ ᐊᑐᖅᑕᐅᔪᖃᕐᓂᐊᖅᐳᖅ ᐅᔾᔨᕈᓱᓕᖅᑎᑦᑎᓇᓱᖕᓂᕐᒥ ᐊᕙᑎᓕᕆᓂᕐᒧᑦ 
ᓴᐳᔾᔨᓯᒪᓂᕐᒧᓪᓗ ᑕᒪᒃᑯᐊ ᑕᐅᑐᑕᐅᓪᓗᐊᑕᕐᕕᐅᓗᑎᒃ ᐱᓕᕆᐊᖑᔪᑦ ᐃᑲᔪᕐᓂᖃᖃᑦᑕᖅᑐᑦ 
ᑮᓇᐅᔾᔭᒃᓴᕋᓱᖕᓂᕆᔭᐅᔪᒥ.  
 
ᐊᒻᒪᓗᒃᑲᓐᓂᖅ ᑭᖑᓪᓕᖅᐹᖅ ᐅᖃᐅᓯᒃᓴᖅ, ᒐᕙᒪᒃᑯᑦ ᐋᖅᑭᒃᓯᕙᓪᓕᐊᔪᑦ ᑐᓂᓯᔪᒪᓪᓗᑎᒃ $10-ᒥᓕᐊᓂᒃ ᓄᑖᒧᑦ 
ᐃᖅᑲᓇᐃᔭᖅᑎᐅᓛᕐᓂᐊᕐᓂᕐᒧᑦ ᐊᔪᕈᓐᓃᖅᓴᕐᕕᒃᓴᒧᑦ ᐃᓕᓐᓂᐊᕐᕕᒃᓴᒧᑦ.  
 
$20-ᒥᓕᐊᓐ-ᖑᑎᓪᓗᒋᑦ ᐃᓕᖅᑯᓯᓕᕆᓂᕐᒨᖓᓂᐊᖅᑐᑦ, $10-ᒥᓕᐊᓐ ᓴᓂᕐᕙᒃᑕᐅᔪᒃᓴᐅᑕᐅᕗᑦ 
ᐃᓕᖅᑯᓯᑐᖃᕐᓄᑦ ᐃᓕᓐᓂᐊᕐᕕᐅᓇᔭᖅᑐᒥᒃ $10-ᒥᓕᐊᓐ-ᓗ ᓴᓂᕐᕙᒃᑕᐅᔪᒃᓴᐅᑕᐅᓪᓗᑎᒃ 
ᐃᓕᖅᑯᓯᕆᔭᐅᕙᒃᑐᑐᖃᕐᓄᑦ ᐃᓂᐅᓇᔭᖅᑐᒧᑦ.  
 
ᓯᕗᓂᒃᓴᑦᑎᓐᓂ ᐊᒡᒋᖅᑐᒥ ᖃᓂᑦᑐᒥ, ᓄᓇᕗᒻᒥᐅᑦ ᐊᖏᖃᑎᒌᒍᑎᒃᑯᑦ ᐱᓕᕆᖃᑎᖃᕐᓂᐊᖅᑐᑦ ᑲᓇᑕᒥᒃ 
ᐊᑐᕈᒪᓂᕐᒥᓄᑦ ᐅᑭᐅᖅᑕᖅᑐᒥ ᖃᓄᐃᓕᐅᖅᐸᓪᓕᐊᔪᒪᒧᑦ ᑮᓇᐅᔭᖁᑎᒋᔭᐅᔪᓂᒃ ᐊᕐᕌᒍᓄᑦ ᐱᖓᓱᓄᑦ.  
 
ᓄᓇᕗᒻᒥᐅᑦ ᑕᐅᑐᖕᓂᕆᓪᓗᐊᑕᖅᑕᖓᑦ ᐊᖏᒡᓕᕙᓪᓕᐊᑎᑦᑎᓂᖅ ᑮᓇᐅᔾᔭᒃᓴᕐᓂᕆᕙᒃᑕᑦᑎᓐᓂᒃ. 
 
ᐋᖅᑭᒃᓱᐃᕙᓪᓕᐊᓂᖅ ᐊᑭᑦᑐᕋᐅᑎᓂᒃᑯᑦ ᑮᓇᐅᔾᔭᒃᓴᕐᓂᐅᖃᑦᑕᕋᔭᖅᑐᒥᒃ ᑲᔪᓯᑎᑕᐅᓗᓂ ᐃᓛᒃᑰᖅᑐᓄᑦ 
ᐱᓕᕆᔨᓄᑦ ᐱᕙᓪᓕᐊᑎᑦᑎᓂᖅ ᐱᓕᕆᕝᕕᒋᔪᒪᔭᑦᑎᓐᓄᑦ ᖃᓄᐃᓕᐅᖅᐸᓪᓕᐊᕝᕕᒋᔪᒪᔭᑦᑎᓐᓄᑦ 
ᓯᕗᓪᓕᖅᐸᐅᔾᔭᐅᓯᒪᕗᖅ ᑖᒃᑯᓇᙵᑦ ᒐᕙᒪᒃᑯᓐᓂᑦ.  
 
ᒐᕙᒪᒃᑯᑦ ᐃᖏᕐᕋᑎᑦᑎᑲᓐᓂᓯᒋᐊᕈᒪᖕᒪᑕ ᑮᓇᐅᔾᔭᒃᓴᕐᓂᕆᕙᒃᑕᑦᑎᓐᓂᒃ ᓄᑖᙳᕆᐊᖅᑎᑦᑎᓂᒃᑯᑦ 
ᐊᑐᖅᑕᐅᕙᑦᑐᓂᒃ ᒪᓕᒃᑐᓂᒃ ᓯᕗᓪᓕᖅᐸᐅᔾᔭᐅᔭᕆᐊᓕᖕᓄᑦ ᐋᖅᑭᒃᓱᖅᑕᐅᓚᐅᖅᑐᓄᑦ ᓄᓇᕗᒻᒥ 
ᑮᓇᐅᔾᔭᒃᓴᕋᓱᒃᐸᖕᓂᕐᒧᑦ ᖃᓄᐃᓕᐅᖅᑕᐅᕙᓪᓕᐊᔪᒪᔪᓂᒃ ᐊᒻᒪᓗ ᐅᑯᓂᖓ, ᐱᓇᓱᐊᖅᑕᕗᑦ. 
 
ᒐᕙᒪᒃᑯᑦ ᐲᖅᓯᕙᓪᓕᐊᓂᐊᖅᑐᑦ ᐊᑐᕆᐊᖃᙱᑦᑐᓂᒃ ᒪᓕᒋᐊᓕᖕᓂᒃ ᓄᖅᑲᖔᖅᑎᑦᑎᓕᖃᑦᑕᖅᑐᓂᒃ 
ᓇᖕᒥᓂᕆᔭᐅᔪᓂᒃ ᐱᕙᓪᓕᐊᑎᑦᑎᓂᕐᒥᒃ. ᕿᓂᖅᐳᑦ ᐅᖃᐅᓯᒃᓴᓂᒃ ᓇᖕᒥᓂᖃᖅᑎᐅᔪᓂᑦ, ᐃᓄᐃᑦ 
ᑲᑐᔾᔨᖃᑎᒌᖏᓐᓂᑦ ᐊᓯᖏᓐᓂᓪᓗ  

ᐱᑖᖃᑕᐅᓯᒪᔪᓂᑦ ᕿᓂᖅᖢᑎᒃ ᓇᓕᒧᒃᓱᕐᓂᐅᖃᑦᑕᕋᔭᖅᑐᒥᒃ ᑭᒃᑯᑐᐃᓐᓇᐃᑦ ᐃᓱᒪᒋᔭᖏᓐᓄᑦ ᓇᖕᒥᓂᖃᖅᑎᓪᓗ 
ᐃᓱᒪᒋᔭᖏᓐᓄᑦ.  
 
ᐊᑐᕈᓐᓇᑦᑎᐊᙱᓐᓂᖅ ᐱᖁᑎᕐᔪᐊᓂᒃ ᓇᓗᓇᐃᖅᑕᐅᑦᑎᐊᖅᓯᒪᕗᖅ ᐊᓂᒍᕋᓱᒋᐊᖃᖅᐸᖕᓂᖓᓂᒃ 
ᓇᖕᒥᓂᕆᔭᐅᔪᓄᑦ ᐊᒥᓱᓂ ᐃᓂᒋᔭᐅᔪᓂ, ᓄᓇᕗᑦᑕᐅᖅ ᑕᐃᒪᐃᖃᑕᐅᒋᕗᖅ ᐊᔾᔨᒋᔭᐅᑐᐃᓐᓇᖅᖢᓂ. ᒐᕙᒪᒃᑯᑦ 
ᑕᒪᑐᒥᖓ ᑭᐅᕗᑦ ᐱᔾᔪᑎᖃᓪᓗᐊᑕᖅᖢᑎᒃ ᖃᐅᔨᑎᑦᑎᓂᕐᒥᒃ ᑕᒪᑐᒪᓂ ᐊᕐᕌᒍᒋᔭᐅᔪᒥ 
ᖃᓄᐃᓕᐅᖅᐸᓪᓕᐊᔪᒪᓂᕐᒧᑦ ᐃᓕᔭᐅᕙᓪᓕᐊᔪᓄᑦ ᐱᓕᕆᓂᕐᒧᑦ.  
 
ᓄᓇᕗᑦ ᒐᕙᒪᖓᑦ ᐃᓕᓯᓂᐊᖅᑐᑦ $4-ᒥᓕᐊᓂᒃ ᑖᒃᑯᓄᖓ ᐱᓕᕆᐊᓄᑦ. ᑖᒃᑯᐊ ᑮᓇᐅᔭᑦ ᐃᑲᔪᕐᓂᐊᖅᑐᑦ 
ᐊᑐᓕᖅᑎᑦᑎᓂᕐᒥᒃ ᓄᓇᕗᒻᒥ ᑮᓇᐅᕝᔭᒃᓴᕋᓱᖕᓂᕐᒧᑦ ᖃᓄᐃᓕᐅᖅᐸᓪᓕᐊᔪᒪᓂᕐᒥᒃ.   
 
ᖃᓄᐃᓕᐅᖅᐸᓪᓕᐊᔪᒪᒧᑦ ᐃᓕᔭᐅᕙᓪᓕᐊᔪᓄᑦ ᐱᓕᕆᓂᖅ ᐱᖓᓱᓂᒃ ᐊᔾᔨᒌᙱᑦᑐᓂᒃ ᐱᓕᕆᓂᕐᒧᑦ 
ᑐᕌᕆᔭᖃᖅᐳᖅ:  
 

• ᐃᑲᔪᖅᑐᖅᑕᐅᓂᖏᑦ ᐃᓛᒃᑰᖅᑐᑦ ᖃᓄᐃᓕᐅᖅᐸᓪᓕᐊᔪᒪᒧᑦ ᑮᓇᐅᔾᔭᒃᓴᕋᓱᖕᓂᕐᒧᑦ 
ᐊᑐᖅᑕᐅᖃᑦᑕᕐᓂᐊᖅᑐᓂᒃ ᓄᓇᓕᖕᓂ,  

• ᖃᐅᔨᒪᓂᕐᒧᑦ ᐱᒋᐊᕈᓐᓇᕐᓂᕐᒧᓪᓗ, ᐊᒻᒪᓗ 
• ᖃᓄᐃᓕᐅᖅᐸᓪᓕᐊᔪᒪᓂᕐᒧᑦ ᐱᓕᕆᐊᖑᔪᑦ. 

 
ᐱᓕᕆᐊᖑᔪᑦ ᐊᑭᓖᑦ $3.6-ᒥᓕᐊᓂᒃ ᐊᖏᖅᑕᐅᓚᐅᖅᑐᑦ ᐅᑐᐱᕆ ᐱᒋᐊᓕᓵᖅᑎᓪᓗᒍ ᐱᓕᕆᕝᕕᖕᒥᐅᓪᓗ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ ᐋᖅᑭᒃᓯᓕᕋᔭᕐᒥᔪᑦ ᑐᓐᓂᖅᑯᓯᐊᕐᓂᐊᕐᓂᕐᒧᑦ ᐊᖏᖃᑎᒌᒍᑎᓂᒃ 
ᑕᒪᒃᑯᓄᖓ ᑲᔪᓯᓂᖃᑦᑎᐊᖅᑐᓄᑦ ᐱᓇᔪᒃᓯᒪᔪᓄᑦ.  
 
ᖃᓄᐃᓕᐅᖅᐸᓪᓕᐊᔪᒪᒧᑦ ᐃᓕᔭᐅᕙᓪᓕᐊᔪᓄᑦ ᐱᓕᕆᓂᖅ ᒪᓕᒪᑎᑕᐅᓛᕐᒥᔪᖅ ᐊᕐᕌᒎᓛᖅᑐᖅ 
ᐱᓇᔪᒍᓐᓇᖅᑐᖃᓕᕐᓂᖓᓄᓪᓗ ᐱᓇᔫᑎᒋᔭᐅᔪᓂᒃ ᓇᓗᓇᐃᖅᓯᔪᖃᓛᖅᖢᓂ ᕕᕗᐊᕆ 2006-ᒥ. 
 
ᑕᒪᓐᓇ ᐱᓕᕆᐊᖑᔪᖅ ᐃᑲᔪᕐᓂᐊᖅᑐᖅ ᓇᖕᒥᓂᕆᔭᐅᔪᓂᒃ ᐱᕈᖅᐸᓪᓕᐊᓂᖏᓐᓄᑦ, 
ᐊᓯᔾᔨᖅᐸᓪᓕᐊᔪᓐᓇᕐᓂᖏᓐᓄᑦ ᑲᔪᓯᓂᖃᑦᑎᐊᕈᓐᓇᕐᓂᖏᓐᓄᓪᓗ. ᐊᒻᒪᓗᑦᑕᐅᖅ ᐃᑲᔪᕐᓂᐊᕐᒥᔪᑦ ᓴᙱᔪᒧᑦ 
ᖃᓄᐃᓕᐅᖅᑎᐅᓂᖏᓐᓄᑦ ᑲᔪᓯᓂᖃᑦᑎᐊᕐᓂᕆᔭᐅᔪᒧᓪᓗ ᑕᒪᒃᑯᐊ ᓇᖕᒥᓂᖃᖅᑎᐅᔪᑦ 
ᖃᓄᐃᓕᐅᖅᑎᐅᕙᖕᓂᖏᓐᓄᑦ ᐊᒥᓱᑎᒍᑦ ᐱᕙᓪᓕᐊᓕᖅᑐᑎᒍᑦ ᑮᓇᐅᔾᔭᒃᓴᕋᓱᖕᓂᕆᕙᒃᑕᑦᑎᒍᑦ.  
 
ᐱᒻᒪᕆᐊᓘᓂᖓ ᐃᓚᒋᔭᖓᑕ ᑮᓇᐅᔾᔭᒃᓴᕋᓱᖕᓂᕐᒧᑦ ᐊᖏᒡᓕᕙᓪᓕᐊᓂᕆᓇᓱᖕᓂᑦᑕ ᐃᓕᓐᓂᐊᕐᓂᐅᕗᖅ. 
ᓯᕗᓂᒃᓴᑦᑎᓐᓂ ᐃᓅᓂᐊᖅᑐᑦ ᐱᕚᓪᓕᕐᕕᒋᔪᓐᓇᖅᑕᓕᒫᖏᑎᒍᑦ ᐱᕙᓪᓕᐊᖁᕙᕗᑦ ᑕᒪᑐᒪᙵᑦ 
ᐊᖏᒡᓕᕙᓪᓕᐊᔪᒥᑦ ᑮᓇᐅᔾᔭᒃᓴᕋᓱᖕᓂᕆᕙᒃᑕᑦᑎᓐᓂᑦ.  
 
ᐃᓕᓐᓂᐊᖅᑐᓕᕆᔨᒃᑯᑦ ᐊᓯᔾᔨᖅᐸᓪᓕᐊᓕᕐᒪᑕ ᖃᓄᖅ ᐃᓕᓐᓂᐊᕐᓂᓕᕆᓂᑎᒃ ᐱᓕᕆᐊᕆᖃᑦᑕᖅᐸᖕᒪᖔᔾᔪᒃ 
ᓄᓇᕘᓕᒫᒥᒃ. ᑕᒪᓐᓇ ᐃᓚᖃᖅᑐᖅ ᐃᓕᓐᓂᐊᓕᓵᖅᑐᓂᑦ ᐊᔪᙱᓐᓂᓕᖕᓄᑦ 12-ᒥᒃ, ᐃᓕᓐᓂᐊᕐᕕᖕᒥ 
ᐃᓕᓐᓂᐊᕌᓂᒃᓯᒪᓕᕐᓗᓂ, ᐃᖅᑲᓇᐃᔭᖅᑎᐅᓂᐊᕐᓗᓂ ᐅᖃᐅᔾᔪᖅᑕᐅᓂᕐᒥᒃ ᓄᑖᓂᒡᓗ 
ᖃᓄᐃᓕᐅᖅᐸᓪᓕᐊᓂᐅᓂᐊᖅᑐᓂᒃ ᐋᖅᑭᒃᓱᐃᓂᐊᕐᓗᓂ ᓴᖅᑭᑉᐸᓪᓕᐊᔪᓂᒃ ᐃᖅᑲᓇᐃᔭᖅᑎᐅᔪᓂᑦ. 
 
ᐊᓯᔾᔨᖅᑕᐅᓂᖓ ᐃᓕᓐᓂᐊᕐᕕᖕᓂᒃ ᑮᓇᐅᔭᖃᖅᑎᑦᑎᔾᔪᑕᐅᕙᒃᑐᖅ ᐊᖏᒡᓕᒋᐊᖅᑎᑦᑎᕗᖅ ᑮᓇᐅᔭᓂᒃ 
ᐃᓕᓐᓂᐊᕐᕕᑦᑎᓐᓄᑦ ᑐᕌᒐᔪᓂᒃ ᐅᓄᕐᓂᖅᓴᓄᓪᓗ ᐃᓂᒋᔭᐅᖃᑦᑕᕐᓂᐊᖅᑐᓄᑦ, ᑕᒪᐃᓐᓄᑦ ᐃᓕᓴᐃᔨᓄᑦ 
ᐃᑲᔪᖅᐸᒃᑐᓄᓪᓗ ᐃᖅᑲᓇᐃᔭᖅᑎᓄᑦ.   
 
ᐃᓕᓐᓂᐊᕐᓂᓕᕆᔨᒃᑯᑦ ᐱᓕᕆᖃᑎᖃᒻᒪᕆᒍᒪᕗᑦ ᓄᓇᓕᖕᓂ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᒋᔭᐅᔪᓂᒃ 
ᐃᓕᓐᓂᐊᕐᕕᖕᓂᓗ ᐃᖅᑲᓇᐃᔭᖅᑎᒋᔭᐅᕙᒃᑐᓂᒃ ᐊᖏᓂᖅᐹᒃᑯᑦ ᐱᓕᕆᐊᕆᔭᕗᑦ ᑲᔪᓯᑎᑦᑐᒪᒧᑦ ᐊᓯᔾᔨᖅᓯᓂᖅ 
ᖃᓄᖅ ᓄᓇᕗᒻᒥ ᐃᓕᓐᓂᐊᕐᕖᑦ ᑮᓇᐅᔭᖃᖅᑎᑕᐅᕙᖕᒪᖔᑕ. 

ᓄᑖᓂᒃ ᐃᓕᓐᓂᐊᕐᕕᖕᓂᒃ ᓴᓇᔪᖃᕐᓂᖓᓄᑦ ᐊᖏᔪᒻᒪᕆᒃᑯᓪᓘᓐᓃᑦ ᓄᑖᙳᕆᐊᖅᑎᑦᑎᓂᖅ 
ᐃᓕᓐᓂᐊᕐᕕᖁᑎᑦᑎᓐᓂᒃ ᐃᓂᒃᓴᖅᑖᖅᑎᑦᑎᓂᐊᖅᑐᖅ ᐊᑐᖅᑕᐅᔪᓐᓇᖃᑦᑕᕐᓂᐊᖅᑐᓂᒃ ᐅᓪᓗᒃᑯᑦ 
ᐸᐃᕆᕝᕕᐅᕙᒡᓗᑎᒃ, ᑕᐃᒪᐃᓐᓂᖓᓄᓪᓗ ᐸᐃᕆᕝᕕᒃᑕᖃᓕᖅᑎᑦᑎᒃᑲᓐᓂᕐᓂᐊᖅᑐᖅ ᓄᓇᕘᓕᒫᒥ. 
 
30-ᐳᓴᓂᒃ ᐅᓄᖅᓯᒋᐊᖅᓯᒪᓕᖅᑎᓪᓗᒋᑦ ᐊᓂᒍᐃᖃᑦᑕᖅᑐᖁᑎᕗᑦ ᑕᒪᑐᒪᓂ ᐅᐱᕐᙵᒃᓵᒥ 
ᖁᕕᐊᓲᑎᖃᖃᑦᑕᓪᓗᐊᖅᐳᒍᑦ ᐅᓄᖅᓯᒋᐊᕐᓂᕆᔭᖏᓐᓂᒃ ᖃᔅᓯᐅᓂᕆᔭᖏᑕ 12-ᓂ ᐊᓂᒍᐃᔪᐃᑦ ᐊᕐᕌᒍᓄᑦ 
ᐊᒡᒋᖅᑐᓄᑦ.   
 
ᓯᕗᓂᒃᓴᖃᑦᑎᐊᕋᓱᒋᓂᕗᑦ ᑕᐃᒪᐃᓪᓚᕆᒃᑎᑕᐅᓂᐊᖅᑐᖅ ᑲᔪᓯᓂᖃᑦᑎᐊᕐᓂᕆᔭᖏᓐᓄᑦ ᒪᒃᑯᒃᑐᖁᑎᑦᑕ 
ᐊᓂᒍᐃᖃᑦᑕᖅᑐᑦ. ᑲᔪᓯᓂᖃᑦᑎᐊᖅᑐᖃᖅᐸᑦ ᐱᑕᖃᓕᖅᑎᑦᑎᓂᐊᕐᒪᑦ ᓱᓕᒃᑲᓐᓂᖅ ᑲᔪᓯᓂᖃᑦᑎᐊᕐᓂᕆᔭᐅᔪᓂᒃ. 
ᑕᐃᒪᐃᓐᓂᖓᓄᓪᓕ ᑕᕝᕙ ᕿᓂᒃᑲᓐᓂᕆᐊᖃᖅᐳᒍᑦ ᐊᑐᖅᑕᐅᒃᑲᓐᓂᕈᓐᓇᖅᑐᓂᒃ ᑐᓂᓯᔾᔪᑎᒋᔪᓐᓇᖅᑕᑦᑎᓐᓂᒃ 
ᑐᑭᖃᕐᓂᖅᓴᐅᔪᓂᒃ ᓈᒻᒪᖕᓂᖅᓴᐅᔪᓂᒡᓗ ᐱᕕᒃᓴᐅᓕᕈᓐᓇᖅᑐᓂᒃ ᓄᑕᖅᑲᑦᑎᓐᓄᑦ ᑲᔪᓯᐊᑦᑎᐊᖁᓪᓗᒋᒃ 
ᐃᓕᓐᓂᐊᕐᕕᖕᓂ.   
 
ᐊᑐᖅᑕᐅᔪᓐᓇᖅᑐᓂᒃ ᓯᕗᓪᓕᖅᐹᖅᓯᐅᑎᓂᒃ ᓄᓇᕗᒻᒥ ᐃᓐᓇᕐᓄᑦ ᐃᓕᓐᓂᐊᖅᐸᖕᓂᖏᓐᓄᑦ 
ᖃᓄᐃᓕᐅᖅᑕᐅᔪᒪᔪᑦ ᓴᖅᑭᑎᑕᐅᓂᐊᖅᑐᑦ ᑕᕝᕙᓂ ᑲᑎᒪᓂᖅᑕᖃᖅᑎᓪᓗᒍ. 
 
ᐊᑐᖅᑕᐅᔪᓐᓇᖅᑐᓂᒃ ᓇᓗᓇᐃᖅᓯᕗᑦ ᐃᓕᓐᓂᐊᖅᑐᓕᕆᓂᕐᒧᑦ ᐊᔪᕈᓐᓃᖅᓴᖅᑎᑦᑎᓂᕐᒧᓪᓗ ᐱᔭᐅᔭᕆᐊᓕᖕᓂᒃ 
ᒪᒃᑯᒃᑐᓄᑦ ᐃᓐᓇᕐᓄᓪᓗ ᓄᓇᕗᒻᒥ.  ᑕᒪᓐᓇ ᓴᖅᑭᔮᓕᖅᑎᑦᑎᑐᐃᓐᓇᙱᒻᒪᑦ ᐊᓂᒍᕋᓱᒋᐊᖃᖃᑦᑕᖅᑕᑦᑎᓐᓂᒃ, 
ᑭᓯᐊᓂᑦᑕᐅᖅ ᐱᕕᖃᖅᑎᑦᑎᖕᒥᖕᒪᑦ ᐃᓱᒪᒃᓴᖅᓯᐅᑦᑎᐊᖅᓯᒪᓂᒃᑯᑦ ᐊᑐᕈᓐᓇᑦᑎᐊᖅᑐᑎᒍᓪᓗ 
ᖃᓄᐃᓕᐅᕈᑕᐅᖃᑦᑕᕐᓂᐊᖅᑐᓂᑦ ᑕᒪᒃᑯᐊ ᐊᐴᑎᓯᒪᓕᕐᓂᐊᕐᓗᒋᑦ. ᑎᓕᐅᖅᐸᕗᑦ ᑭᒃᑯᑐᐃᓐᓇᐃᑦ ᑕᒪᒃᑯᐊᓗ 
ᖃᐅᔨᔪᒪᔪᑦ ᐅᖃᐅᓯᖃᖁᓪᓗᒋᑦ ᓂᓪᓕᕐᕕᒃᓴᖃᖅᖢᑎᒡᓗ.  
 
ᐃᓕᓐᓂᐊᕐᓂᓕᕆᔨᒃᑯᑦ, ᐱᓕᕆᖃᑎᖃᖅᖢᑎᒃ ᓄᓇᕗᒻᒥ ᐅᑭᐅᖅᑕᖅᑐᒧᑦ ᓯᓚᑦᑐᖅᓴᕐᕕᖕᒥᒃ ᐃᓄᖕᓄᓪᓗ 
ᑲᑐᔾᔨᖃᑎᒌᖑᔪᓂᒃ , ᐋᖅᑭᒃᓱᐃᔪᒪᖕᒪᑕ ᐃᓗᓕᖃᐅᑦᑎᐊᖅᑐᒥᒃ ᐃᓕᓴᐃᔨᒃᓴᓂᒃ ᐱᕙᓪᓕᐊᓂᒃᓴᒥᒃ 
ᐊᔪᕈᓐᓃᖅᓴᖅᑎᑦᑎᕙᓪᓕᐊᓂᐅᓇᔭᖅᑐᒥᒡᓗ ᓄᓇᕗᒻᒥ. ᑕᒪᓐᓇ ᐱᓇᔪᒃᑕᐅᔪᖅ ᓵᙵᔭᖃᓪᓗᐊᑕᕐᓂᐊᖅᑐᖅ 
ᐃᖅᑲᓇᐃᔭᖅᑎᑦᑎᓕᕐᓂᕐᒧᑦ ᐃᓄᒃᑎᑐᑦ-ᐅᖃᓪᓚᒍᓐᓇᖅᑐᓂᒃ ᐃᓕᓴᐃᔨᓂᒃ. 
 
ᐃᖅᑲᓇᐃᔭᖅᑎᐅᔪᖃᕈᓐᓇᕐᓂᖓᓄᑦ ᐱᕕᒃᓴᖃᑦᑎᐊᖅᖢᑎᒡᓗ ᑕᒪᒃᑯᓇᓂ ᐊᕐᕌᒍᓂ ᐊᒡᒋᖅᑐᓂ, ᓲᕐᓗ ᒪᑯᓇᓂ, 
ᐅᔭᕋᖕᓂᐊᕐᓂᓕᕆᓂᕐᒥ, ᐃᖃᓗᒐᓱᖕᓂᕐᒥ, ᐳᓚᕋᖅᑐᓕᕆᓂᕐᒥ ᐃᒡᓗᓕᐅᕐᓂᕐᒥᓗ, ᒪᒃᑯᒃᑐᖁᑎᕗᑦ ᑕᒪᒃᑯᓄᖓ 
ᐃᖅᑲᓇᐃᔮᒃᓴᐅᓕᕈᒫᖅᑐᓄᑦ ᐱᕙᒌᔭᖅᓯᒪᑎᑦᑕᕆᐊᖃᖅᐸᕗᑦ.   
 
ᐊᖏᓂᖅᓴᒥᒃ ᐊᒃᑐᖅᓯᓂᖓ ᑕᐅᑐᒡᓗᒍ, ᓄᓇᕗᒻᒥ ᐃᓕᓐᓂᐊᕐᓂᓕᕆᓂᖅ ᐃᓕᓐᓂᐊᕐᓂᕐᒥᑦ 
ᐃᖅᑲᓇᐃᔭᖅᑎᐅᓛᕐᓂᕐᒧᑦ ᐊᔪᖅᑕᐅᔪᓐᓃᖅᐸᒃᑐᓂᒃ ᐊᖏᓂᖅᓴᐅᕗᖅ. ᐱᐅᓯᒋᐊᕐᓯᕝᕕᐅᔪᓐᓇᕐᒥᕗᖅᑕᐅᖅ 
ᐃᓄᐃᑦ ᐅᖃᐅᓯᖏᓐᓂᒃ ᐆᒪᓂᖏᓐᓄᑦ, ᐊᑐᕈᓐᓇᑦᑎᐊᖅᖢᓂ ᐅᖃᐅᓯᐅᓪᓗᓂ ᓂᕈᐊᕆᔭᐅᕙᒃᖢᓂᓗ ᓇᐅᒃᑯᓕᒫᖅ 
ᐃᓅᓯᕆᔭᐅᕙᒃᑐᓂ ᓄᓇᕗᒻᒥ. 
 
ᐃᓕᖅᑯᓯᑐᖃᕆᔭᐅᔪᑦ ᐅᖃᐅᓯᕐᓗ ᐃᓕᓐᓂᐊᖅᑎᑦᑎᔾᔪᑕᐅᖃᑦᑕᕐᓂᐊᖅᑐᖅ ᐃᓱᒪᒋᔭᒃᓴᐅᕗᒃ ᓴᖅᑭᑎᑕᐅᓯᒪᓪᓗᑎᒃ 
ᐅᖃᖃᑎᒌᖕᓂᕆᔭᐅᔪᓂ ᓄᑖᒧᑦ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᐅᓂᐊᓕᖅᑐᓄᑦ. ᑕᒪᓐᓇ ᐅᖃᖃᑎᖃᖃᑦᑕᕐᓂᖅ 
ᐱᔭᕇᖅᑕᐅᓛᓕᖅᑐᖅ ᑕᖅᑭᓂ ᐊᒡᒋᖅᑐᓂ. 
 
ᐃᓕᓐᓂᐊᖅᑐᓕᕆᓂᖅ ᐊᔪᕈᓐᓃᖅᓴᖅᑎᑦᑎᓂᕐᓗ ᐃᓚᒋᔭᐅᓪᓗᐊᑕᕆᕗᒃᑕᐅᖅ ᐋᓐᓂᐊᖃᖅᑕᐃᓕᑎᑦᑎᔨᒃᑯᑦ 
ᐃᓄᓕᕆᔨᒃᑯᓪᓗ ᐊᖏᕐᕋᒥ ᖃᓂᒃᓴᕐᓂᖅᓴᐅᓗᓂ ᐱᓕᕆᐊᕆᕙᓪᓕᐊᔭᖏᓐᓄᑦ, ᑕᒪᓐᓇᓗ ᓴᖅᑭᑎᑦᑎᓂᐊᖅᖢᓂ 
ᐊᓯᔾᔨᕆᐊᖅᑕᐅᓯᒪᔪᓂᒃ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐊᑐᖅᑕᐅᖃᑦᑕᕐᓂᐊᖅᑐᓂ. 
 
ᐃᓕᑉᐸᓪᓕᐊᓂᖅ ᐊᖏᕐᕋᕆᔭᐅᔪᒥᒃ ᖃᓂᒃᓴᕐᓂᖅᓴᐅᓗᑎᒃ ᐃᓗᓕᕆᔭᐅᓪᓗᐊᑕᖅᐳᖅ 
ᖃᓄᐃᓕᐅᖅᐸᓪᓕᐊᓂᐅᔪᒪᔪᒥ ᐊᑐᖅᑕᐅᓂᐊᖅᖢᑎᒡᓗ ᓴᖅᑭᑎᑦᑎᓂᕐᒥᒃ ᑕᐃᒪᐃᑦᑐᕆᔭᐅᔪᓐᓇᕐᓂᐊᓕᕐᒥᔪᓂᒃ 
ᐋᓐᓂᐊᖅᑐᓕᕆᓂᕐᒥ ᑲᒪᔨᐅᕙᒡᓗᑎᒃ. ᑕᒪᓐᓇ ᐅᕙᑦᑎᓐᓂᒃ ᐃᑲᔪᕋᔭᕐᒥᔪᖅ ᐊᒥᒐᖅᓯᑎᑦᑎᙱᓪᓗᓂ ᓘᒃᑖᓂᒃ, 
ᐃᓗᐊᖅᓴᐃᔨᓂᒃ, ᐊᓯᖏᓐᓂᒡᓗ ᐋᓐᓂᐊᖅᑐᓕᕆᓂᕐᒧᑦ ᑲᒪᔨᐅᕙᒃᑐᓂᒃ. ᐊᒥᒐᖅᓯᓂᕆᔭᐅᔪᑦ ᐋᓐᓂᐊᖅᑐᓕᕆᓂᕐᒥ 
ᐱᓕᕆᔨᒻᒪᕆᒋᔭᐅᓲᓂᒃ ᑕᒪᔾᔭᐅᓕᕇᖅᐳᖅ ᑲᓇᑕᒥ ᑲᓇᑕᐅᓪᓗ ᓯᓚᑖᓂ. 

ᓄᓇᕗᒻᒥᐅᑦ ᐋᓐᓂᐊᖅᑐᓕᕆᓂᕐᒧᑦ ᐊᑐᖃᑦᑕᖅᑕᖓᑦ ᒫᓐᓇᒃᑯᑦ ᐊᑐᕆᐊᖃᖃᑦᑕᖅᐳᖅ ᖃᓪᓗᓈᓂᕐᒥᐅᑕᓂᒃ 
ᐃᖅᑲᓇᐃᔭᖅᑎᑖᕈᒪᔭᕌᖓᒥᒃ ᐱᔨᑦᑎᕋᖅᑕᐅᔪᒪᔭᕌᖓᒥᒡᓗ. ᐱᓕᕆᔪᓐᓇᒻᒪᕆᒃᑐᑦ ᑲᓇᑕᐅᑉ ᖃᓪᓗᓈᖏᓐᓂᙶᖅᑐᑦ 
ᑕᒪᐅᖓ ᓄᓇᑦᑎᓐᓄᑦ ᓅᑉᐸᒃᑐᑦ ᐅᕙᑦᑎᓐᓂᒡᓗ ᐱᐅᔪᒻᒪᕆᒃᑯᑦ ᐱᔨᑦᑎᕋᖅᐸᒃᖢᑎᒃ. ᑭᓯᐊᓂ ᖃᔅᓰᓐᓇᑯᓗᐃᑦ 
ᑕᒫᓂᕐᒥᐅᑕᐅᔪᒪᕙᒃᑐᑦ ᓄᓇᕗᓪᓗ ᐊᖏᕐᕋᕆᓕᖅᐸᒃᖢᓂᔾᔪᒃ.  
 
 
ᓄᓇᕗᒻᒥᐅᑦ ᑐᕌᕆᔪᒪᓯᒪᔭᖓᑦ ᖃᓄᐃᙱᑦᑎᐊᖅᑐᓂᒃ ᓄᓇᓕᖃᕈᒪᓂᖅ ᐃᒪᓐᓇᐃᖁᔨᕗᖅ, ᐃᓄᐃᑦ ᐱᑎᓪᓗᑎᒍ 
ᐊᑐᕋᔭᖅᑕᖏᓐᓂᒃ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᓕᕆᔨᐅᓕᖅᑎᓪᓗᒋᑦ ᑕᒪᒃᑯᓄᖓ ᐃᓅᖕᓄᑦ ᑕᒫᓃᑦᑐᓄᑦ 
ᓇᐅᒃᑯᓕᒫᖅ ᐊᑐᖅᑕᐅᕙᒃᑐᑎᒍᑦ.  
 
ᐱᓕᕆᔪᒪᑦᑎᐊᕐᓗᓂ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐃᖅᑲᓇᐃᔭᖅᑎᖃᕋᔭᕐᓂᕐᒧᑦ ᖃᓄᐃᓕᐅᖅᑕᐅᕙᓪᓕᐊᔪᒪᔪᖅ 
ᐃᑲᔪᕐᓂᐊᖅᑐᖅ ᒐᕙᒪᒃᑯᓐᓂᒃ ᐅᔾᔨᕐᓇᑦᑎᐊᖅᑐᒃᑯᑦ ᑲᔪᓯᓂᖃᕐᓗᑎᒃ ᐊᕐᕌᒍᓄᑦ ᑕᓪᓕᒪᓄᑦ ᐊᒡᒋᖅᑐᓄᑦ. 
 
ᐊᓂᒍᖅᑎᑦᑎᕙᓪᓕᐊᑎᓪᓗᑕ ᐃᓄᖕᓂᒃ ᐃᓗᐊᖅᓴᐃᔨᐅᖃᑦᑕᕐᓂᐊᖅᑐᓂᒃ, ᐃᓱᒪᓕᕆᔨᐅᖃᑦᑕᕐᓂᐊᖅᑐᓂᒃ 
ᐊᓯᖏᓐᓂᒡᓗ ᐋᓐᓂᐊᖅᑐᓕᕆᓂᕐᒥ ᐱᓕᕆᔨᐅᖃᑦᑕᕐᓂᐊᖅᑐᓂᒃ ᐊᕐᕌᒍᓂ ᐊᒡᒋᖅᑐᓂ, ᓄᓇᕗᒻᒥᐅᑦ 
ᐱᕚᓪᓕᕐᓂᐊᖅᑐᑦ ᖃᓄᕈᓘᔭᖅ ᐊᒥᓱᑎᒍᑦ. ᑲᒪᒋᔭᐅᖃᑦᑕᓕᕐᓗᑕ ᐃᓄᖕᓂᑦ ᐅᖃᐅᓯᑦᑎᓐᓂᒃ ᐃᓕᖅᑯᓯᑦᑎᓐᓂᒡᓗ 
ᑐᑭᓯᐊᔪᓂᒃ. ᑲᔪᓯᐊᖏᓐᓇᖅᑐᒥᒡᓗ ᑲᒪᒋᔭᐅᖃᑦᑕᕐᓗᑕ ᐱᓕᕆᖃᑎᒌᒃᐸᒃᑐᓂᑦ ᓄᓇᓕᖕᓂ-ᑐᙵᕕᓕᖕᓂᑦ 
ᐱᓕᕆᔨᒻᒪᕆᖕᓂᑦ. 
 
ᐋᓐᓂᐊᖃᕐᓇᙱᑦᑐᓕᕆᓂᕐᒥᑦ, ᑭᒃᑯᑐᐃᓐᓇᓄᑦ ᐱᔨᑦᑎᕋᖅᐸᖕᓂᕐᒥ, ᑕᒪᒃᑯᓄᖓᓗ ᐱᓕᕆᕝᔪᑎᓂᒃ ᐊᑐᖅᖢᑎᒃ 
ᐱᓕᕆᕙᒃᑐᓄᑦ, ᐊᔪᕈᓐᓃᖅᓴᕐᓂᒃᑲᓐᓂᕐᒥᒃ ᐃᓕᓐᓂᐊᕐᓂᒃᑲᓐᓂᕐᒥᒡᓗ ᐱᔭᕆᐊᖃᖅᐳᒍᑦ. 
 
ᐃᓕᓐᓂᐊᖅᑐᓕᕆᓂᖅ ᐱᒻᒪᕆᐊᓘᕗᖅ ᓄᓇᕗᒻᒥ. ᐱᒻᒪᕆᐊᓘᒋᕗᖅᑕᐅᖅ ᕿᓂᕆᐊᒃᓴᖅ ᐊᕕᒃᓯᒪᓂᑦᑕ ᓯᓚᑖᓄᑦ 
ᐃᒪᐃᓐᓂᖓᓄᑦ, ᐱᔭᒃᓴᖃᕋᑦᑕ ᖃᐅᔨᒪᓕᖅᑎᑦᑎᓂᕐᒥᒃ ᐃᓕᓯᒪᓕᖅᑎᑦᑎᓂᕐᒥᒃ ᑲᓇᑕᒥᐅᑕᐅᖃᑎᑦᑎᓐᓂᒃ 
ᐊᓯᑦᑎᓐᓂᒡᓗ ᐃᓅᓪᓗᑕ ᑭᓱᓂᒃ ᐃᓕᑉᐸᓪᓕᐊᖕᒪᖔᑦᑕ ᐊᑐᖃᑦᑕᓕᖅᑕᑦᑎᓐᓄᓪᓗ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ. 
 
ᓄᓇᕗᒻᒥᐅᑦ ᐊᔾᔨᖃᙱᑦᑐᒥᒃ ᐱᕕᒃᓴᖃᖅᑐᑦ ᐅᔾᔨᕈᓱᓕᖅᑎᑦᑎᓂᕐᒥᒃ ᓄᓇᕐᔪᐊᓕᒫᒥ ᖃᐅᔨᒪᓕᖅᑎᑦᑎᓂᕐᒥᒃ 
ᖃᓄᖅ ᑕᒪᓐᓇ ᐊᒃᑐᖅᓯᑎᒋᕙᖕᓂᖓ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᐊᓯᔾᔨᖅᓯᓂᖓᓂᒃ ᐃᓅᖃᑎᒌᖕᓂᕐᒧᑦ-
ᐱᕙᓪᓕᐊᓂᕆᔭᑦᑎᓐᓂᒃ, ᐃᓕᖅᑯᓯᑐᖃᖅᑎᒍᑦ ᐊᑐᖅᐸᒃᑕᑐᖃᖅᑎᒍᓪᓗ ᐃᓕᖅᑯᓯᕆᔭᐅᕙᒃᑐᓂᒃ ᐅᑭᐅᖅᑕᖅᑐᒥ.  
 
ᑕᒪᓐᓇ ᐱᔾᔪᑎᒋᓪᓗᒍ ᑕᕝᕙ ᓄᓇᕗᑦ ᑭᒡᒐᖅᑐᖅᑕᐅᔪᒫᖅᐳᖅ  11-ᖓᓂ ᐊᕐᕋᒍᑕᒫᑦ ᓄᓇᕐᔪᐊᕐᒥ ᑲᑎᙵᓪᓗᑎᒃ 
ᓄᓇᕐᔪᐊᕐᒥᐅᑕᐅᖃᑎᒌᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᑲᑎᒪᕐᔪᐊᕐᓂᕐᒥ ᒪᓐᑐᕆᐊᓕᒥ ᓄᕕᐱᕆ 28-ᒥᑦ ᑎᓯᐱᕆ 
9-ᒧᑦ 2005-ᒥ. ᑖᓐᓇ ᓯᕗᓪᓕᖅᐹᖑᓂᐊᖅᑐᖅ ᑲᑎᒪᓂᕆᔭᐅᓗᓂ ᐊᑎᓕᐅᖃᑎᒌᒃᓯᒪᔪᓄᑦ Kyoto Protocol-ᒧᑦ, 
ᑖᓐᓇᓗ ᐊᑐᓕᓚᐅᖅᓯᒪᓪᓗᓂ ᕕᕗᐊᕆ 2005-ᖑᑎᓪᓗᒍ, ᐅᖃᖃᑎᒌᒃᑐᖅᑕᖃᕐᓂᐊᖅᖢᓂᓗ ᐊᕗᖓᑲᓪᓚᑦ 
ᐊᑐᖅᑕᐅᓂᐊᖅᑐᓂᒃ ᑭᐅᔾᔪᑕᐅᓗᑎᒃ ᓯᓚᐅᑉ ᐊᓯᔾᔨᖅᐸᓪᓕᐊᓂᕆᔭᖓᓄᑦ ᓄᓇᕐᔪᐊᓕᒫᒥ. 
 
ᑕᒪᒃᑯᐊ ᐅᖃᖃᑎᒌᖃᑦᑕᕐᓃᑦ ᐱᒻᒪᕆᐊᓘᕗᑦ ᓄᓇᕗᒻᒧᑦ. ᑕᒪᒃᑯᐊ ᐋᖅᑭᒃᑕᐅᔪᑦ ᑕᐃᒪᐃᓕᐅᖅᑐᖃᖅᑎᓪᓗᒍ 
ᐊᒃᑐᖅᓯᓇᔭᕐᒪᑕ ᐃᓅᓯᕆᔭᐅᔪᓂᒃ ᓄᓇᕗᒻᒥᐅᓄᑦ ᐊᕐᕌᒍᓄᑦ ᐊᒥᓱᓄᑦ ᐊᒡᒋᖅᑐᓄᑦ.  
 
ᑕᕝᕙᓂ ᒪᓕᒐᓕᐅᖅᑏᑦ ᑲᑎᒪᓂᖃᖅᑎᓪᓗᒋᑦ, ᒐᕙᒪᒃᑯᑦ ᓴᖅᑭᑎᑦᑎᓂᐊᕐᒪᑕ ᒪᓕᒐᕐᓄᑦ ᐊᓯᔾᔨᕆᐊᕈᑎᒃᓴᓂᒃ 
ᐃᓱᒪᒃᓴᖅᓯᐅᕈᑎᒃᓴᕆᓂᐊᖅᑕᕐᓂᒃ. ᑖᒃᑯᐊ ᐊᓯᔾᔨᕐᓂᐅᕗᑦ ᒪᓕᒐᕐᓄᑦ ᐱᓚᐅᖅᖢᑎᒍᓪᓗ ᓄᓇᑦᑎᐊᒥᐅᓂᑦ 
ᐋᖅᑭᒃᓯᔾᔪᑕᐅᓂᐊᖅᖢᑎᒡᓗ ᒪᓕᒐᕐᓂᒃ ᐱᐅᓂᖅᓴᒃᑯᑦ ᐱᔭᐅᔪᒪᓯᒪᔪᓂᒃ ᓄᓇᕗᒻᒥᐅᓄᑦ ᓱᓕᓂᖅᓴᒃᑯᓪᓗ 
ᐊᒃᑐᐊᓂᖃᕐᓗᑎᒃ ᐊᑐᖅᑕᐅᕙᒃᑐᓂᒃ ᓄᓇᕗᒻᒥ. 
 
ᐊᓯᔾᔨᖅᑕᐅᔪᒪᔪᐃᑦ ᐃᒥᐊᓗᓕᕆᓂᕐᒥ ᒪᓕᒐᕐᒥ ᒪᓐᓇ ᐊᑐᖅᑕᐅᖃᑦᑕᖅᑐᓂᒃ ᑕᐃᒪᐃᙱᓐᓇᖅᑎᑦᑎᓕᕐᓂᐊᖅᑐᑦ 
ᐱᔾᔪᑎᖃᖅᑐᓂᒃ ᑎᑭᑎᑦᑎᖃᑦᑕᕐᓂᕐᒥᒃ ᐃᒥᐊᓗᖕᒥᒃ ᓂᐅᕕᖃᑦᑕᕐᓂᕐᒥᒡᓗ ᐃᒥᐊᓗᖕᒥᒃ ᒐᕙᒪᒃᑯᑦ ᐃᒥᐊᓗᖕᓄᑦ 
ᓯᕐᓗᐊᖏᓐᓂ. 

ᐊᓯᔾᔨᖅᑕᐅᔪᒪᔪᐃᑦ ᑮᓇᐅᔭᓕᕆᓂᕐᒧᑦ ᐊᐅᓚᑦᑎᔨᐅᕙᖕᓂᕐᒧᑦ ᒪᓕᒐᕐᓂ ᐊᒻᒪᓗ ᐃᒻᒥᒧᑦ ᐊᒃᑐᐊᓂᖃᕐᓂᕐᒧᑦ 
ᐊᑲᐅᙱᓕᐅᕈᑎᒋᔭᐅᓕᖅᐸᒃᑐᒧᑦ ᒪᓕᒐᕐᓂ ᓴᖅᑭᑎᑕᐅᓂᐊᕐᒥᔪᒃᑕᐅᖅ. ᑖᒃᑯᐊ ᑐᕌᖓᑎᑕᐅᕗᒃ 
ᓴᙱᒃᑎᒋᐊᖅᑎᑦᑎᔾᔪᑕᐅᔪᒪᓪᓗᑎᒃ ᓵᑕᐅᔪᓐᓇᕐᓂᕐᒥᒃ ᐊᐅᓚᑦᑎᓂᕐᒥᒡᓗ ᓄᓇᕗᒻᒥ ᑭᒃᑯᑐᐃᓐᓇᓄᑦ 
ᑐᑦᑕᕐᕕᒋᔭᐅᕙᒃᑐᓂᒃ. . 
 
ᒪᓕᒐᕐᒥᒃ ᐊᓯᔾᔨᖅᓯᔪᒪᓂᕐᒧᑦ ᐃᑯᒪᒧᑦ ᓴᐳᔾᔭᐅᓯᒪᓂᕐᒧᑦ ᒪᓕᒐᕐ-ᒥᒃ ᓵᑦᑎᐊᓯᓐᓄᐊᖅᑐᖃᕐᓂᐊᕐᒥᔪᖅ 
ᐃᓱᒪᒃᓴᖅᓯᐅᕈᑎᒋᓂᐊᖅᑕᔅᓯᓐᓂᒃ. 
 
ᒪᓕᒐᓕᕆᓂᕐᒧᑦ ᐊᑐᖃᑦᑕᖅᑕᕗᑦ ᐊᓯᔾᔨᖅᐸᓪᓕᐊᒋᕗᑦᑕᐅᖅ ᐊᑐᖅᑕᐅᔪᒪᓯᒪᔪᒪᔪᓂᒃ ᐊᖑᒻᒪᑎᔪᒪᒧᑦ 
ᓄᓇᕗᒻᒥᐅᓂᑦ. ᑕᑯᖃᑦᑕᓕᖅᑐᒍᑦ ᖃᓄᐃᓕᖓᓂᕆᔭᐅᓕᖅᑐᓂᒃ ᐊᓯᔾᔨᖅᓯᖃᑦᑕᓚᐅᕐᓂᑦᑎᓐᓄᑦ. ᑕᒪᓐᓇ 
ᐊᑐᒐᒃᓴᐅᓕᖅᐳᖅ ᐃᓚᓕᐅᔾᔨᓂᖅᓴᐅᓯᒪᓂᖅᓴᐅᓪᓗᑎᒃ ᐃᓄᐃᑦ ᐃᓅᖃᑎᒌᒃᐸᖕᓂᕐᒧᑦ ᐊᓐᓂᕆᔭᖏᓐᓂᒃ.   
 
ᒪᓕᒐᓕᕆᔨᒃᑯᑦ ᑕᐅᑐᒐᓪᓗᐊᑕᒥᓂᒃ ᓅᑎᑦᑎᓕᖅᐳᑦ ᓄᓇᓕᖕᓂ-ᑐᙵᕕᖃᕐᓂᖅᓴᓂᒃ ᒪᒥᓴᕐᓂᕐᒧᑦ 
ᐱᒋᐊᖅᑕᐅᓇᔭᖅᑐᓂᒃ ᐱᓂᕐᓗᒡᕕᐅᓯᒪᔪᓄᓪᓗ ᐱᔨᑦᑎᕋᕐᓂᐅᕙᒃᑐᓂᒃ. ᐊᖏᒡᓕᒋᐊᖅᑎᑦᑎᓯᒪᔪᖃᓕᖅᑐᖅ 
ᒪᒥᓴᕐᓂᕆᔭᐅᔪᓂ ᐱᓂᕐᓗᒡᕕᐅᓯᒪᔪᓄᑦ, ᐱᕋᔭᒃᐸᒃᑐᓄᑦ, ᓄᓇᓕᖏᓐᓄᓪᓗ.  
  
ᖃᔅᓯᐅᓂᖏᑦ ᓄᓇᓕᕋᓛᑦ ᒪᒥᓴᕐᓂᕐᒧᑦ ᐱᔨᑦᑎᕋᖅᑎᐅᕙᒃᑐᑦ ᓄᓇᕗᒻᒥᐅᓂ ᐅᓄᖅᓯᒋᐊᖅᓯᒪᓕᖅᑐᑦ ᖁᕐᓗᖅᑐᕐᒥᓗ 
ᐃᓚᕗᑦ ᐃᒡᓗᕐᔪᐊᖁᑎᒋᔭᐅᔪᖅ ᒪᑐᐃᖅᓯᒪᓕᖅᖢᓂ. ᑕᒪᕐᒥᑦᑎᐊᖅ ᑖᒃᑯᐊ ᓄᓇᓕᖕᓂ-ᑐᙵᕕᓕᖕᓂᒃ ᒪᒥᓴᕐᓂᕐᒧᑦ 
ᐱᓕᕆᐊᒃᓴᖁᑎᖃᖅᑐᑦ.  
 
ᒪᓕᒐᓕᕆᔨᒃᑯᑦ ᐅᖃᖃᑎᖃᖃᑦᑕᐃᓐᓇᖅᐳᑦ ᐋᖅᑭᒃᑕᐅᕙᓪᓕᐊᔪᒪᔪᒧᑦ ᐃᓚᒌᓂ ᐊᑐᕐᓂᕐᓗᒃᓯᔪᖃᖅᐸᖕᓂᖓᓂ 
ᓄᖅᑲᖔᖅᑎᑦᑎᔪᒪᒧᑦ ᒪᓕᒐᕐᓂᒃ ᐃᓱᒪᓪᓗᑎᒃ ᑕᒪᓐᓇ ᒪᓕᒐᖅ ᐊᒃᑐᐊᓂᖃᕐᓂᖅᓴᐅᓂᐊᕋᓱᒋᓪᓗᒍ 
ᐊᔪᙱᑎᑦᑎᓗᑎᒡᓗ ᐃᓕᖅᑯᓯᑐᖃᖅᑎᒍᑦ ᒪᒥᓴᕐᓂᕐᒧᑦ ᐊᑐᖅᑕᐅᕙᒃᑐᓂ.   
ᑖᒃᑯᐊ ᒪᓕᒐᐃᑦ ᑕᐅᑐᒐᖃᓪᓗᐊᑕᕐᓂᐊᕐᒥᔪᑦ ᖁᐊᖅᓵᕐᓇᖅᑐᒦᑎᑦᑎᙱᓐᓂᕐᒥᒃ ᑕᒪᒃᑯᓂᖓ ᐱᓂᕐᓗᒡᕕᐅᓯᒪᔪᓂᑦ 
ᑕᒪᒃᑯᐊ ᒪᒥᓴᕐᓂᕐᒥᒃ ᐱᓇᔪᒍᓐᓇᖁᓪᓗᒋᑦ ᓄᓇᓕᖕᒥᓂ. ᑕᒪᓐᓇ ᐊᖏᓂᖅᓴᒃᑲᓐᓂᕐᒥᒃ 
ᖃᓄᐃᙱᑦᑎᐊᕐᓂᖅᓴᐅᓂᕐᒥᒃ ᐱᕕᒃᓴᖅᑖᕐᕕᐅᔪᓐᓇᖅᑐᖅ ᐃᓚᒌᓄᑦ ᐱᓗᐊᙳᐊᖅᖢᓂᓗ ᓄᑕᖅᑲᓄᑦ, ᑕᒪᒃᑯᐊᓗ 
ᓄᑕᖅᑲᑦ ᖃᓄᐃᓕᐅᙱᑦᑎᐊᖅᑎᓪᓗᒋᑦ ᐱᓂᕐᓗᒡᕕᐅᓕᖅᐸᒃᖢᑎᒃ ᓄᓇᓕᖕᓂ ᐋᓐᓂᖅᓯᕆᔭᐅᓂᕐᒥᒃ 
ᐊᖏᕐᕋᕆᔭᒥᓂ. 
 
ᓄᓇᕗᒻᒥᐅᑦ ᐋᖅᑭᒃᓱᐃᕙᓪᓕᐊᕗᑦ ᐱᕋᔭᒃᐸᒃᑐᓄᑦ ᒪᓕᒐᓕᕆᓂᕐᒥ ᐊᑐᖅᑕᐅᖃᑦᑕᕐᓂᐊᖅᑐᓂᒃ 
ᑭᐅᔾᔪᑕᐅᖃᑦᑕᕐᓂᐊᖅᑐᓂᒃ ᐱᔭᐅᔪᒪᓯᒪᔪᓄᑦ ᓄᓇᕗᒻᒥᐅᓂᑦ, ᐅᓄᕐᓂᖅᓴᐃᑦ ᐱᓕᕆᐊᒃᓴᐃᑦ 
ᑲᒪᒋᔭᐅᖃᑦᑕᖁᔭᐅᓂᐊᖅᖢᑎᒃ ᓄᓇᓕᖕᓂ ᒪᓕᒐᓕᕆᓂᕐᒧᑦ ᐱᔭᕆᐊᒃᖠᑎᑦᑎᔨᒋᔭᐅᔪᓂᑦ, ᑖᒃᑯᐊᓗ 
ᐱᔭᕆᐊᒃᖠᑎᑦᑎᔨᒋᔭᐅᔪᑦ ᐊᑐᕈᓐᓇᖃᑦᑕᕐᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᖏᒡᓕᒋᐊᖅᑎᑦᑎᓂᒃᑯᑦ 
ᐃᓚᐅᓂᕆᔭᒥᓂᒃ ᐊᑲᐅᙱᓕᐅᕈᑎᒋᔭᐅᔪᒥᒃ ᐋᖅᑭᒃᓯᓇᓱᖕᓂᕐᒧᑦ. ᑕᒪᑐᒪ ᑐᕌᕆᔭᖓ ᒫᒥᓴᖅᑎᑦᑎᓂᖅ ᓱᕋᒃᓯᒪᔪᓂᒃ 
ᐃᓅᖃᑎᒌᒃᐸᖕᓂᕆᔭᐅᔪᓂᒃ ᐅᑎᖅᑎᑦᑎᓂᕐᒥᒡᓗ ᐃᓄᑐᐃᓐᓇᐃᑦ ᑭᓱᓕᕆᔨᐅᓂᖏᓐᓄᑦ ᓄᓇᓕᖕᒥᓂ. 
 
ᑕᕝᕙᓂ ᐅᖃᐅᓯᕆᔭᓐᓂ ᐅᖃᐅᓯᖃᖅᓯᒪᕗᖓ ᐃᓚᐃᓐᓇᑯᓗᖏᓐᓂᒃ ᑲᔪᓯᓂᖃᑦᑎᐊᕐᓂᕆᔭᐅᔪᓂᒃ ᐃᓚᖏᓐᓂᒡᓗ 
ᐊᓂᒍᕋᓱᒋᐊᖃᖅᑕᑦᑎᓐᓂᒃ ᓵᑦᑎᐊᕐᒥᐅᑕᕆᖃᑦᑕᖅᑕᑦᑎᓐᓂᒃ. ᓱᓕ ᐱᔭᒃᓴᖅᑕᖃᒃᑲᓐᓂᑦᑎᐊᖅᐳᖅ.  
 
ᓯᕗᒻᒧᐊᖅᐸᓪᓕᐊᑎᓪᓗᑕ ᐱᓕᕆᖃᑎᖃᐃᓐᓇᕐᓂᐊᖅᑐᒍᑦ ᓄᓇᒥᒃ ᓄᓇᑖᕐᓂᕐᒧᑦ ᐱᓕᕆᖃᑎᒋᕙᒃᑕᑦᑎᓐᓂᒃ 
ᑲᔪᓯᐊᔪᓐᓇᕐᓂᐊᕋᑦᑕ ᑎᑭᑦᑐᒪᔭᑦᑎᓐᓄᑦ ᑐᕌᕆᔭᑦᑎᓐᓄᓪᓗ ᐅᑯᓇᓂ, ᐱᓇᓱᐊᖅᑕᕗᑦ 2004-2009, ᑖᒃᑯᐊᓗ 
ᐱᕙᒌᔭᖅᓯᒪᓪᓗᓯᐅᒃ ᒐᕙᒪᔅᓯᓗ ᐱᕙᒌᔭᖅᓯᒪᓪᓗᓂᔾᔪᒃ ᐱᐅᓯᒋᐊᖅᑎᑦᑎᔪᒪᒧᑦ ᐃᓅᓯᕐᓂᒃ ᑕᒪᐃᓐᓄᑦ 
ᓄᓇᕗᒻᒥᐅᓄᑦ.  
 
ᐊᑐᖅᐸᓪᓕᐊᓂᐊᖅᑕᓯ ᓇᓗᓇᙱᑦᑎᐊᖅᐳᖅ ᑲᔪᓯᓂᖃᑦᑎᐊᖁᒻᒪᕆᒃᐸᔅᓯᓗ -- ᓇᑯᕐᒦᒃ. 

